
MINUTI

Il-Minuti ta’ Laqgħa Nru. 14 li saret fit-8 ta’ Ottubru 2013, ġew konfermati.

THE CHAIRMAN (Onor. Claudio Grech):  Nagħti merbħa lil kull min hawn preżenti.  

L-Onor. Carmelo Abela.

ONOR. CARMELO ABELA:  Mr Chairman, bil-permess tiegħek nixtieq nuri d-diżapprovazzjoni tiegħi li ċ-Chairman tal-Public Accounts Committee (PAC) sejjaħ laqgħa, imbagħad m’huwiex preżenti.  M’għandi l-ebda problema li tippresjedi s-seduta inti u dan li qed ngħid ma jirrifletti bl-ebda mod fuqek, la bħala Membru u lanqas bħala Chairman tal-Kumitat, imma fi żmien fejn il-PAC qed jiltaqa’ b’mod regolari ħafna u fit-tul, ma naħsibx li hu sew li ċ-Chairman tal-PAC jipprova jlaqqa’ l-Kumitat, imbagħad hu stess ma jkunx preżenti.  Dan qed ngħidu mingħajr ebda nuqqas ta’ rispett lejk jew inkella lejn iċ-chairmanship tiegħek, imma rrid nirreġistra d-diżapprovazzjoni ta’ din in-naħa dwar dan.  Grazzi.

THE CHAIRMAN:  Grazzi, Onor. Abela.  Jiena nifhem li l-proċeduri kollha saru kif suppost, ingħata l-avviż u l-Kumitat qed jieħu nota tal-kumment tiegħek.

ONOR. CARMELO ABELA:  Mr Chairman, jiena m’għedtx li ma sarux il-proċeduri  normali li normalment isiru biex issir sostituzzjoni.  Jiena li xtaqt nirreġistra biss hija d-diżapprovazzjoni ta’ din in-naħa li ċ-Chairman tal-PAC isejjaħ il-laqgħa, imbagħad hu ma jkunx hawnhekk, meta nafu li l-PAC qed jiltaqa’ b’mod regolari ħafna.  M’iniex qed ngħid li ma sarux il-proċeduri, imma qed ngħid li nixtieq nuri d-diżapprovazzjoni ta’ din in-naħa dwar dan.  

THE CHAIRMAN:  Noted.  Illum għandna quddiemna tliet items mir-Rapport Annwali tal-Awditur Ġenerali għas-sena 2011 u ngħaddu għall-ewwel item. 

RAPPORT ANNWALI TAL-AWDITUR ĠENERALI GĦAS-SENA 2011
CLEANSING SERVICES DIRECTORATE – OVERTIME PAYMENTS

THE CHIARMAN:  Nibda biex nitlob lill-Awditur Ġenerali sabiex jingħaqad magħna fuq il-mejda.

Is-Sur Anthony C. Mifsud ħa postu madwar il-Mejda. 

THE CHAIRMAN:  Nistieden lill-Awditur Ġenerali sabiex jagħmel riassunt qasir ħafna – nassumi li la ġejna niddiskutu dan ir-rapport, kulħadd huwa familjari miegħu – biex imbagħad l-Onor. Membri jkunu jistgħu jagħmlu l-mistoqsijiet tagħhom lilu u anke lil xi uffiċjali oħrajn mid-Direttorat rispettiv.  

IS-SUR ANTHONY C. MIFSUD (Awditur Ġenerali): Grazzi, Mr Chairman.

Dan l-audit kien  jikkonċerna ħlas ta’ overtime lill-impjegati tal-Cleansing Services Directorate (CSD) fl-2010, liema spiża ammontat għal €466,000 li parti sostanzjali minnha, jiġifieri €358,000, ġiet irkuprata minn terzi persuni.  F’dan l-audit ħareġ ċar li kien qed jitħallas overtime żejjed a skapitu tad-Direttorat sabiex jitnaddfu beach concession areas li jintużaw minn operaturi privati biex fuqhom jinkrew sun beds u umbrelel.

Rigward l-ispiża tal-overtime li ġiet irkuprata minn terzi persuni, il-verifika tal-awdituri kienet limitata minħabba n-nuqqasijiet fir-records ta’ overtime li kienu qegħdin jinżammu.  Ġie nnutat ukoll li għalkemm il-Gvern kien intrabat li jiġu stallati attendance verification systems sal-aħħar tal-2010, u dan skont il-Ftehim Kollettiv għall-ħaddiema tal-Gvern 2005-2010, dawn kienu għadhom ma ġewx stallati fid-Direttorat sa Novembru 2011.  

Fir-rapport datat April 2011 li ntbagħat lill-Budget Office fi ħdan il-Ministeru tal-Finanzi mis-Segretarju Permanenti, kien issemma l-fatt li l-kunsilli lokali għandhom allokati fondi speċifikament għall-beach cleaning.  Għalkemm kien issuġġerit li dawn il-fondi jingħataw lid-Direttorat għax kellu din ir-responsabilità, sa sitt xhur wara, dan kien għadu ma sarx.  Fi tliet beach concessions partikolari l-operaturi jħallsu beach management fee kull sena lill-Malta Tourism Authority (MTA).  Hu mifhum li dan l-ammont jinkludi kumpens għat-tindif ta’ area partikolari, iżda l-awtorità ma kenitx qed tikkumpensa lid-Direttorat għalkemm it-tindif kien qed isir minn dan id-Direttorat.

Rigward il-kuntratti ġew innutati dawn in-nuqqasijiet:  

Għalkemm il-kuntratti għas-servizzi li kienu qed jingħataw lill-Kunsill Lokali ta’ San Ġiljan skadew fl-2008, id-Direttorat xorta baqa’ jagħti s-servizzi konċernati sal-15 ta’ Awwissu, 2010;  

Għalkemm il-Beach Cleaning Unit waqgħet taħt ir-responsabilità tad-Direttorat fl-2009, id-Direttorat ma kellux kopja tal-kuntratt ta’ dan it-transfer mid-Dipartiment tat-Turiżmu, għaldaqstant kopja tiegħu kellha tiġi rikjesta mingħand l-MTA biex ġiet ippreżentata lill-Uffiċċju Nazzjonali tal-Verifika (NAO) f’Novembru 2011;  

Għalkemm id-Direttorat irrifera għall-fatt li skont il-permessi, l-operaturi tal-beach concessions għandhom l-obbligu ta’ tindif tal-area allokata għalihom, id-Direttorat ma kellux kopja ta’ dawn il-permessi.  Dawn inġabu mill-GPD wara suġġeriment tal-NAO.  

Minkejja li l-Public Service Management Code (PSMC) ma jippermettix li jsir ħlas ta’ overtime lil uffiċjali fi grad ogħla minn Senior Principal, jiġifieri skala 7 jew gradi simili, ġie nnutat li uffiċjal fi skala 6 rċieva overtime fl-2010.  Għalkemm il-PSMC jirrikjedi li biex jitħallas overtime għandu jkun hemm kopja ċertifikata tal-attendance book miżmuma, dawn id-dokumenti ma kenux qegħdin jinżammu u minħabba f’hekk inħass li kien hemm nuqqas ta’ kontroll għax wieħed ma setax jikkonferma li dan l-overtime sar tassew.  

Fir-rigward ta’ approvazzjoni ta’ overtime, kienu nnutati wkoll xi nuqqasijiet bħal pereżempju overtime payments ġew approvati għal perjodu li jeċċedu tliet xhur u d-data għall-approvazzjoni ta’ Segretarju Permanenti ma kenitx imniżżla u allura l-NAO ma setgħax jikkonferma li l-overtime kien approvat qabel ma beda jsir.  Kien hemm ukoll drabi meta l-NAO ikkonferma li l-overtime kien awtorizzat wara li dan kien diġà sar.  Kien hemm ukoll drabi meta l-ispiża fuq l-overtime eċċediet dik awtorizzata mis-Segretarju Permanenti.

THE CHAIRMAN:  Grazzi. Hawn domandi?  L-Onor. Carmelo Abela.

ONOR. CARMELO ABELA:  Mr Chairman, nistgħu nisimgħu r-reazzjoni tad-dipartiment dwar dan qabel nagħmlu l-mistoqsijiet?  

THE CHAIRMAN:  Insejjaħ lis-Segretarju Permanenti u lill-uffiċjali tiegħu u nitlobhom jintroduċu ruħhom.

Is-Sur Joseph Callus u s-Sinj. Anna  Debattista, Segretarju Permanenti u Direttur Ġenerali (Support Services) fil-Ministeru għat-Trasport u l-Infrastruttura rispettivament; u s-Sur Charles Zammit, ex Direttur fid-Direttorat tal-Indafa Pubblika, ħadu posthom madwar il-Mejda.

IS-SUR JOSEPH CALLUS:  Jiena s-Segretarju Permanenti fil-Ministeru għat-Trasport u Infrastruttura u ili f’din il-kariga minn April 2013.

ONOR. CARMELO ABELA:  Mr Chairman, is-Sur Callus qed jgħid li ilu segretarju permanenti minn April ta’ din is-sena, però dan huwa rapport għas-sena 2011.  

THE CHAIRMAN:  Aħna nitolbu sabiex jidher quddiem il-Kumitat lis-Segretarju Permanenti kurrenti, jekk imbagħad hu jkollu bżonn jirriferi xi domanda lil xi uffiċjal li kien hemm qabel, jiġu msejħa minnu mbagħad huwa sta għall-għażla tiegħu biex jgħidilna ħalli nsejħulu wkoll.  

ONOR. CARMELO ABELA:  Mr Chairman, jiena noqgħod għad-direzzjoni tiegħek, però naturalment irridu ninnutaw li s-Sur Callus m’ilux f’din il-kariga.

THE CHAIRMAN:  Sur Callus, jekk ikun hemm xi mistoqsijiet li taħseb li hawn uffiċjali oħrajn li jistgħu jwieġbu aħjar minnek, innota lilna min huma dawn l-uffiċjali u aħna nkunu nistgħu ngħidulhom biex ipoġġu hawnhekk u jispjegaw huma wkoll.  Però at this point, aħna qegħdin nitolbu lilek, sabiex  bħala Segretarju Permanenti tagħtina spjegazzjoni from a management stand point – għalkemm niġbed l-attenzjoni tal-Onor. Membri li l-kummenti tal-management diġà huma nklużi fid-dokument li ġie anness, jiġifieri l-issues kollha li qajjem l-Awditur ħafna minnhom saru l-kummenti tal-management dwarhom, issa aħniex sodisfatti jew le b’dawn il-kummenti huwa argument differenti – u tagħtina l-veduti tiegħek.  Nerġa’ nikkonferma dak li ssolleva l-Onor. Abela, jiġifieri li inti ilek Segretarju Permanenti minn April ta’ din is-sena.

IS-SUR JOSEPH CALLUS:  Malli ġejt imsejjaħ għal din il-laqgħa, jien bgħatt għall-partijiet kollha li kienu konċernati u nvoluti biex ikunu jistgħu jagħtu x-xiehda kif suppost skont l-ekwità, għaliex peress li huma kienu hemmhekk dak iż-żmien, għandhom il-vantaġġ li jistgħu jispjegaw x’kien qed jiġri dak iż-żmien u x’azzjonijiet ittieħdu.  

THE CHAIRMAN:  L-Onor. Carmelo Abela staqsa l-perspettivi tal-ministeru tal-parti tal-amministrazzjoni pubblika fuq ir-rapport tal-awditur.  Minn dak li rnexxilek tiġbor inti, tista’ tagħtina l-perspettiva tad-dipartiment?  

IS-SUR JOSEPH CALLUS:  Mill-perspettiva tagħna, aħna l-iktar li ħarisna huwa ‘l quddiem u jekk il-kwestjonijiet imsemmijja ġewx ikkoreġuti u humiex qegħdin f’posthom bħalissa.  Aħna diġà qed naħdmu biex ma nħallux jikbru xi problemi li kien hemm u ma jidhirlix li fil-preżent hemm problemi ta’ dan it-tip.  Fil-fatt diġà daħħalna ordni li ma jsir l-ebda xogħol qabel ma jkun hemm inkarigu minn dak li jkun li se jieħu s-servizz u jagħmel garanzija fuq ix-xogħol.  

It-tieni ħaġa hija li s-servizz ikun costed eżatt biex ma jkun hemm l-ebda abbuż jew inkella xi claims li ma jkunux ġusti, sew min-naħa tal-Gvern kif ukoll min-naħa tal-klijent, fejn jidħol overtime u għalkemm ċerti problemi jibqgħu hemmhekk, peress li dan huwa seasonal, bilfors li fis-sajf jirrikjedi li jkun hemm ammont ta’ overtime.  Bħalissa qed nagħmlu eżerċizzju wkoll biex naraw jekk nistgħux, anke fuq rapporti – li fl-opinjoni tiegħi huma tajbin – li saru qabel minn diretturi li kienu jaħdmu hemmhekk u llum huma rtirati u li għandhom ċerti rakkmandazzjonijiet validi bħal jekk hemmx bżonn jiddaħħlu shifts, jekk hemmx bżonn jitnaqqsu l-costs jew anke biex jiżdiedu n-nies u s-servizz jitjieb.   Però l-viżjoni tagħna għas-CSD huwa ferm iktar wiesa’ minn hekk u għandna lista iktar professjonali għal din is-sezzjoni.  

THE CHAIRMAN:  L-Onor. Chris Agius. 

ONOR. CHRIS AGIUS:  Jiena xtaqt nirriferi għar-rapport li għandna quddiemna u mmur għall-key issues fejn taħt “Private Operators Ignoring their Duties” hemm li “The cleaning of beaches undertaken by the Directorate includes also designated beach concession areas”.  Voldieri hawnhekk qed ngħidu li għandna beach concessions li skont il-kuntratt suppost bdew ipoġġu d-deck chairs u l-umbrellel u jnaddfu, però minħabba li dawn ma onorawx l-obbligazzjonijiet li kellhom, spiċċaw jitnaddfu mill-ħaddiema tal-Gvern a spejjeż tal-Gvern.  Jien nixtieq nistaqsi lill-Awditur Ġenerali jekk itteħditx azzjoni kontra dawn il-persuni.   Jiena nifhem li meta dawn iffirmaw kuntratt li bih ingħataw din il-beach concession, suppost li kellhom fih li jaqdu ċerti obbligazzjonijiet.  Kien hemm xi multi jew inġibditilhom widnejhom għall-fatt li x-xogħol li suppost qed jagħmlu huma qed isir minn nies tal-Gvern bi spiża fuq il-pajjiż? 

THE CHAIRMAN:  Is-Sur Mifsud.

IS-SUR ANTHONY C. MIFSUD:  Safejn nafu aħna ma kienx jiġi ffirmat kuntratt imma kien ikun hemm karta mil-Land Department u mid-dehra ma kienx ikun hemm follow-up action jekk l-owners tal-beach concession ma kenux jagħmlu l-parti tagħhom.

ONOR. CHRIS AGIUS:  Qed nifhem sewwa li meta jingħataw beach concessions ma jsirux kuntratti mal-operatur?

THE CHAIRMAN:  Safejn naf jien, fil-każ ta’ beach concessions ikun hemm ittra li jkun fiha l-kundizzjonijiet li magħhom hija marbuta l-beach concession.  Naħseb id-domanda tal-Onor. Agius hija pertinenti ħafna anke minħabba l-ammont involut; suppost kien hemm €358,693 out of €466,347 li ġew irkuprati. L-ewwel nett, dawn il-flus ġew irkuprati?  Jekk ma ġewx irkuprati, intalbu mingħand l-operaturi?  Jekk għadhom pendenti, ittieħdet azzjoni biex dawn jinġabru?  Qiegħda tittieħed azzjoni biex dawn il-flejjes jinġabru?

IS-SINJ. MICHELLE BORG BRINCAT (Principal Auditor, NAO):  Dawk huma flus li ġew irkuprati.  Mid-Departmental Accounting System (DAS) wieħed ikun jaf kemm flus daħlu u kemm ħarġu, u dawk huma actual flus li daħlu.  Irrid ngħid li kien hemm żewġ tipi ta’ beach concessions u wieħed minnhom huwa li tingħata karta mil-Land Department u ma jidhirlix li kien hemm xi firma minn min jieħu l-art.  Is-Sur Callus qed jgħid li sempliċement tingħata beach concession b’dawk il-conditions.  

IS-SUR JOSEPH CALLUS:  Jiena li nista’ nagħmel huwa li ngħajjat lid-Direttur li kien hemm dak iż-żmien, is-Sur Zammit, sabiex ikun jista’ jispjega x’kien qed jiġri.  

THE CHAIRMAN:  Sur Zammit, tista’ tersaq fuq il-mejda, jekk jogħġbok.
ONOR. JUSTYNE CARUANA:  Mr Chairman, qabel ikompli s-Sur Zammit.  Safejn naf jien, kull tip ta’ concession li tingħata hemm mil-Land Department – hi x’inhi – jekk ikun hemm breach dwarha, ikun hemm ukoll il-possibilità ta’ infurzar mhux biss mil-Land Department, imma f’każ ta’ ħmieġ, anke mill-pulizija. L-obbligi ma jiġux sempliċement infurzati mil-Land Department, imma wkoll minn entitajiet oħrajn.  Jiġifieri f’dan il-każ ma sar xejn?  Hawnhekk għandek contract fejn hemm breach of obligation ċara.

IS-SINJ. MICHELLE BORG BRINCAT:  Meta kien qed isir l-audit  –  u s-Sur Zammit jista’ jikkonferma dan – kien spjegalna li jekk it-tindif tal-beach concession areas ma jsirx, huma ma kellhom ebda għażla ħlief li jnaddfuhom huma.  Forsi jista’ jelabora iżjed hu dwar dan.

THE CHAIRMAN:  Sur Zammit, nitolbok tispjega ftit il-proċess minn meta tingħata l-concession sa jekk u meta l-beach concessionaires ma jagħmlux ix-xogħol tagħhom, kif tidħlu intom fil-proċess u kif tirkupraw l-ispiża.   U forsi tkun tista’ tirrispondi wkoll il-mistoqsija tal-Onor. Caruana dwar meta l-concessionaires ma jottemporawx ruħhom mal-obbligi li għandhom fil-beach concession, jekk titteħidx azzjoni jew jekk sempliċement tidħlux tagħmlu x-xogħol intom u tippruvaw tirkupraw dik l-ispiża.

IS-SUR CHARLES ZAMMIT (Ex Direttur, CSD):   Jiena kont Direttur inkarigat minn dan id-direttorat minn April 2010 sa Diċembru 2012.  Irrid ngħid li hemm 14-il bajja li għandhom concession mogħtija mid-Dipartiment tal-Artijiet li għal numru ta’ snin, għalkemm huwa obbligu  fil-kuntratt – jekk kien jeżisti kuntratt, jekk le, fid-drawings li jagħtuhom il-Land Department u li jiġu ffirmati – li dik l-area jrid inaddafha min qed jingħata l-concession, għal bosta snin dawn qatt ma kienu jnaddfuha.  Meta jien ġbidt l-attenzjoni għal dan, ingħatajt struzzjonijiet biex nibqgħu għaddejjin bit-tindif għax jekk, pereżempju l-Għadira, fejn hemm numru ta’ operaturi li għandhom concession, ma kenitx qed titnaddaf, allura kienet se tibqa’ maħmuġa.  U l-instructions li kienu tawni mill-Ministeru, bħalma kienu tawhom lil ta’ qabli u lil ta’ qabel qabli, kienu li rridu nnaddfu l-bajjiet kollha. 

Hemm imbagħad concessions differenti fejn ir-responsabilità tat-tindif hija f’idejna.  Fil-fatt hemm tliet bajjiet li qegħdin b’din il-concession li tnejn minnhom huma l-perched beach ta’ Buġibba u l-bajja ta’ San Ġorġ.  Aħna tlabna lill-MTA biex il-flus li  qegħdin jieħdu mingħand l-operaturi għat-tindif ta’ dawn il-bajjiet, jgħadduhom lilna.  Fil-fatt għamilna – jien personali flimkien mal-management tiegħi – numru ta’ laqgħat maċ-Chairman tal-MTA u dwarhom kont dejjem ninforma lis-Segretarju Permanenti.  Però ma kienx hemm triq oħra ħlief li dawn il-bajjiet innadfuhom aħna għax inkella kienu jibqgħu kollha maħmuġin.  

THE CHAIRMAN:  L-Onor. Deborah Schembri.

ONOR. DEBORAH SCHEMBRI:  Qatt xi darba ġie rescinded kuntratt  minħabba l-fatt li min ħa l-oneru fuqu li jnaddaf, fil-fatt ma naddafx?

IS-SUR CHARLES ZAMMIT:  Aħna li għamilna kien li ġbidna l-attenzjoni u morna kemm-il darba għand l-estate management tal-Land Department biex ngħidulhom biex jiġbdu l-attenzjoni tal-operaturi għax huma riedu jiġbdulhom l-attenzjoni mhux aħna.  Jien, min-naħa tiegħi, ġbidt l-attenzjoni tas-Segretarju Permanenti.

ONOR. JUSTYNE CARUANA:  Imma mhux li tiġbed l-attenzjoni, għax meta inti għandek concession b’obbligi u tiksirhom, dak jintitola lil min jagħti l-concession li jħoll il-ftehim.  Meta inti għandek ksur flagranti ripetut...  Għax dan mhux każ ta’ darba, imma milli qed nara kienet xi ħaġa ripetuta, sistematika li tingħata l-concession, iħallu maħmuġ, jaqilgħu l-flus ovvjament riżultanti mill-concession li għandhom, imbagħad ħaddieħor iħallas għall-cleansing.  Jiġifieri abbażi ta’ dan il-ksur ripetut kulma sar kien li nġibdet l-attenzjoni u ma tteħditx azzjoni għall-infurzar?  Mela jekk tarmi karta fit-triq u jarak kuntistabbli, iressqek il-Qorti biex il-Qorti timmultak, u fil-każ ta’ dawn is-sinjuri ma jsir xejn!

THE CHAIRMAN:  Jien naħseb, and correct me if I’m wrong, li dik hija domanda li rridu nagħmlu lid-Dipartiment tal-Artijiet.  L-issue fir-rapport tal-awditur hija marbuta mal-overtime li kienu qed jeħlu minħabba l-beach cleaning.  Jien naqbel perfettament mal-Onor. Caruana għax id-domandi li għandi, aktar milli fuq l-overtime, huma dwar l-obbligi li joħorġu minn dawn il-concessions li jingħataw.  Sur Mifsud, mill-field work li għamiltu, tkellimtu mad-Dipartiment tal-Artijiet biex taraw...   Għaliex dan il-punt li qed tqajjem l-Onor. Caruana huwa rilevanti.  Li qed jiġri hawnhekk hu li min qiegħed igawdi mill-concession, mhux qiegħed jagħmel il-parti tiegħu ta’ dik it-tgawdija li qed jieħu u jekk dawn il-flejjes jistgħu jiġu rkuprati mingħand terzi, mhux mingħand kunsill lokali għax il-flus ta’ kunsill lokali huma flus finalment pubbliċi wkoll....  Jiena ma nafx jekk intom dħaltux fiha din, jiġifieri jekk rajtux dan iċ-ċirku minn fejn finalment jista’ jingħalaq biex jiġu rkuprati l-ispejjeż marbutin ma’ dan it-tindif.

IS-SUR ANTHONY C. MIFSUD:  Kif spjega s-Sur Zammit, din mhijiex xi ħaġa li taqa’ fuq id-Direttorat li kien imexxi hu, il-kuntratt sar bejn il-Land Department u min ħa l-concession, jiġifieri huma ma setgħux jidħlu bejniethom.   In-nuqqas f’dan il-każ kien min-naħa tal-Land Department.

THE CHAIRMAN:  L-Onor. Carmelo Abela.

ONOR. CARMELO ABELA: Jiena napprezza dak li qed jgħid l-Awditur Ġenerali u napprezza wkoll u nirringrazzja lis-Sur Zammit għal dak li qal ftit aktar qabel.  Aħna qed nitkellmu fuq konsegwenza ta’  nuqqas li kien hemm f’kuntratt.  Jiena naħseb li jekk dipartiment “A” mhuwiex direttament responsabbli, però qed nitkellmu fuq l-istess gvern, dipartiment “B” ma jistax jgħid għax ma kienx infurmat minn dipartiment “A”, u nfarfru wieħed fuq l-ieħor.  Hawnhekk għandna sitwazzjoni fejn l-Awditur Ġenerali, fir-rapport tiegħu qed jgħid li għas-sena 2011 kien hemm aktar minn €466,000 imħallsin f’overtime u li minnhom inġabru biss €358,000.  Jiġifieri f’sena waħda morna minn taħt b’€100,000.  Is-Sur Zammit ġustament qal li din is-sitwazzjoni kienet ilha hekk is-snin.  Allura dan ifisser li tlifna €100,000 mill-inqas fis-sena 2011 u l-Bambin biss jaf xi tlifna fis-snin ta’ qabel!   Is-Sur Zammit mexa mad-direzzjoni li tawh mill-ministeru bil-prijorità kienet li jnaddfu.  Jiena ngħid li sar sew  għax naturalment l-indafa għandha tiġi l-ewwel, qabel l-argumentazzjoni dwar min se jħallas u min se jnaddaf, eċċ. Jiġifieri minn dak l-aspett sar sew, però ma nistgħux ngħidu li ma tittieħed l-ebda azzjoni meta dawn ħadu l-beach concessions bil-kundizzjoni li jsir it-tindif, imbagħad lanqas iħallsu.  Jekk min ħa l-konċessjoni ma kellux ħaddiema biex inaddaf, almenu jagħtu l-flus dovuti lid-dipartiment li qed juża l-ħaddiema tiegħu.  Xtaqt forsi nistaqsi lis-Sur Zammit – dejjem jekk jista’ jwieġeb mill-informazzjoni li għandu hu – jekk sarx rapport lil min hu direttament responsabbli mill-beach concessions, jiġifieri ma’ min sar il-ftehim li għandi nifhem huwa d-Dipartiment tal-Artijiet.  Xtaqt nistaqsih ukoll jekk inġibditx l-attenzjoni li hemm ksur ta’ dawn il-kundizzjonijiet.  

IS-SUR CHARLES ZAMMIT: Iva, inġibdet.

ONOR. CARMELO ABELA:  Infurmat jekk itteħditx xi azzjoni minn dipartiment ieħor?  

IS-SUR CHARLES ZAMMIT:  Inġibdet l-attenzjoni għal darba, darbtejn, imma xorta ma ħadux azzjoni.  

ONOR. CARMELO ABELA: Mr Chairman, nista’ nistaqsi jekk hawnx preżenti persuni mid-Dipartiment tal-Artijiet illum?  Jidher li m’hawnx u għalhekk xtaqt li jekk ikun possibbli nitolbuhom jagħtuna risposta dwar dawn id-domandi tagħna, anke bil-miktub.

THE CHAIRMAN:  Jien kont se nissuġġerixxi li nagħmlu a follow-up action fejn jerġa’ jiġi rrapportat lil dan il-Kumitat.  Għax hawnhekk xi kultant niltaqgħu, ngħidu ħafna affarijiet, peró imbagħad kulħadd jitlaq u ma jkunx hawn a direct follow up.

L-Onor. Chris Agius.

ONOR. CHRIS AGIUS:  Nixtieq nagħmel kumment qasir marbut ma’ dak li qed jgħid l-Onor. Carmelo Abela.  Fil-fatt anke l-istess NAO għamel ir-rakkmandazzjonijiet tiegħu.  L-Awditur kull sena jagħmel ħafna xogħol importanti sabiex l-affarijiet jitjiebu u jagħmel ir-rakkmandazzjonijiet tiegħu – kif għamel f’dan il-każ partikolari fuq private operators – imbagħad naraw li ma titteħidx azzjoni.  Jien naħseb li wasal iż-żmien li x-xogħol importanti u tajjeb li jsir mill-NAO ikun hawn follow-up tiegħu.

THE CHAIRMAN:  L-Onor. Charlò Bonnici.

ONOR. CHARLÒ BONNICI:  Sur Zammit, meta kontu f’korrispondenza mal-Land Department, kien isir kollox bil-miktub?

IS-SUR CHARLES ZAMMIT:  Kienu jsiru meetings – għamilna tnejn, jekk mhux tlieta – u darba minnhom konna tlabnihom ukoll jgħidulna fejn kienu l-concessions għax aħna lanqas konna nafu eżatt fejn kienu.  Biex ġibt id-drawings tal-concessions kelli nagħmel talba lilhom, u ma qabdux u tawhomli “hekk”.  Niftakar li meta l-NAO qaluli li kellhom bżonn jaraw id-drawings u jien tlabthom lil-Land Department, kienu qaluli li ma nista’ nagħtihom lil ħadd.  Imbagħad kont ktibtilhom fejn għedtilhom li kont se nagħtihom lill-NAO għax kien qed isir auditing fid-Direttorat, tawni permess u kont għaddejt lill-NAO il-kopji tiegħi personali – lanqas biss tawna kopja oħra! – u minnhom indunajt li kien hemm dawn il-concessions.  

ONOR. CHARLÒ BONNICI:  Jiġifieri meta sar l-audit kontu konxji ta’ dawn it-tentattivi li saru man-naħa tal-Land Department sabiex tittieħed azzjoni?  

IS-SUR ANTHONY C.  MIFSUD:  Mhux fil-bidu tal-audit, imma waqt li kien għaddej l-audit.  

IS-SINJ. MICHELLE BORG BRINCAT: Meta aħna tlabna l-kuntratti, id-Direttorat ma kellhomx u talbuhom lil-Land Department.  Malli qalulhom li kellhom bżonnhom għall-audit li kien qed isir, dawn ġew mogħtija lilhom u l-karti għaddew lilna wkoll.  
ONOR. CHARLÒ BONNICI:  U forsi allura nistaqsi lis-Segretarju Permanenti attwali x’sar issa sabiex jindirizzaw din il-kwestjoni.

IS-SUR JOSEPH CALLUS:   L-ewwel nett, kif diġà għedt, qed nistennew li nirriformaw is-CSD.  Din il-kwestjoni aħna narawha minn żewġ angoli li wieħed minnhom huwa l-aspett ta’ concessions u għalhekk qed inħarsu lejhom b’mod professjonali.  Irridu naraw ukoll x’qegħdin nifhmu meta ngħidu tindif għax id-definizzjoni tagħha mhijiex ċara.  Aħna nixtiequ definizzjoni iktar teknika u xjentifika għax mod li wieħed sempliċement inaddaf biss il-karti tal-wiċċ, eċċ., u mod ieħor li wieħed jagħmel sand sifting kif suppost.  Irridu nifhmu li bħala Ministeru aħna għandna d-dover ta’ public good.  

It-tieni ħaġa li rrid ngħid hi li jekk aħna qed nidħlu biex innaddfu fuq concession ta’ xi ħadd u allura se nagħtih dak is-servizz, by rights of property jew tenancy jien lill-individwu rrid ngħidlu li se nqabbadlu bniedem mit-“tali” ħin sat-“tali” ħin, mhux imbagħad nibgħatlu kont mingħajr ma nkun għamilt ftehim miegħu.  Dawn huma affarijiet li amministrattivament iridu jiġu korretti.  

Hemm il-kwestjoni tal-Land Department li jagħtu concession u qed jiġbru l-fee li tikkaverja għal dawn l-ispejjeż, però ma nafux kemm qed jinġabru u jekk humiex biżżejjed biex jagħmlu tajjeb għas-sifting of sand li huwa expensive ħafna biex isir.  Għalhekk wieħed irid isib il-bilanċ.  Aħna rridu mmorru għal revenue oriented entrepreneur company fejn il-mod ta’ tindif ma jkunx aktar bl-istigma ta’ cleansing kif nafuha formalment, imma rridu nagħtuha approach professjonali, anke fejn jidħlu spills ta’ toxic chemicals u ta’ affarijiet li jistgħu jkunu perikolużi.  Aħna beħsiebna nittrejnjaw lin-nies u anke nippruvaw niġbdu nies iktar professjonisti u akkademiċi lejn dan is-suġġett.

THE CHAIRMAN:  L-Onor. Deborah Schembri.

ONOR. DEBORAH SCHEMBRI: Rigward il-kuntratti li kien hemm, qed nifhem li l-affarijiet se jibdew isiru  b’mod differenti, però nifhem ukoll li jekk inti jkollok kuntratt, dan ikun għal ċertu żmien u jkun fih ċerti klawsoli.  Jien nixtieq inkun naf jekk min hu diġà marbut bil-kuntratt hux se jinbidlulu l-kundizzjonijiet ta’ dawk il-kuntratti, għal kemm tul kienu dawk il-kuntratti u jekk nistgħux nibdew sistema ġdida magħhom ukoll.

THE CHAIRMAN:  Biex nieħu spunt minn dan, bħala follow-up forsi l-NAO ikun jista’ jidħol speċifikament fuq l-issue tal-beach concessions, issir lista tal-beach concessions kollha li jeżistu u janalizza wkoll jekk il-kundizzjonijiet li hemm marbutin ma’ dawn il-beach concessions ġewx onorati – nistgħu nieħdu eżempju fuq l-aħħar sentejn – jara wkoll jekk il-Gvern kellux jeħel xi spejjeż marbutin ma’ dawn il-concessions, jekk il-Gvern irkuprax dawn l-ispejjeż u anke xi provisions legali, kif qed tirrikkmanda wkoll l-Onor. Schembri, jistgħu jittieħdu biex dawn il-beach concessions isiru aħjar, mhux biss mil-lat ta’ cleaning.  Jien naħseb li jkun fihom aktar kundizzjonijiet minbarra dik tal-cleaning; nisimgħu ħafna stejjer fuq kif dawn il-beach concessions ikunu encroaching fuq drittijiet ta’ ħaddieħor.  Ovvjament hawnhekk qed naraw li għandna public funds li qed jintużaw biex jagħtu servizz lil min għandu l-obbligu li jagħti s-servizz hu għax għandu din it-tip ta’ concession.  Is-Sur Mifsud.

IS-SUR ANTHONY C. MIFSUD:  Qabel xejn infakkar li dan ir-rapport ikopri s-sena 2010 u l-iskop kien limitat għall-overtime li sar minn dan id-dipartiment.  Il-kwestjoni tal-permessi hija ħaġa oħra u aħna m’għandniex din l-informazzjoni, jiġifieri trid tintalab lil-Land Department.  Jien ma naħsibx li għandna għalfejn noqogħdu niġbru din l-informazzjoni meta huma għandhom u jekk iridu jistgħu jgħadduha lill-PAC.  Ma ninsewx li l-iskop tal-audit kien l-expenditure fuq l-overtime.

THE CHAIRMAN:  Huwa veru li l-NAO għamel ir-rapport fuq l-overtime, però ħarġet issue li hija rilevanti u l-Membri jixtiequ li l-NAO – jekk qiegħed nirrappreżenta dak li esprimejtu intom ħażin, Onor. Membri, ikkoreġuni – iħares speċifikament lejn din l-issue partikolari.   Skont dak li qed jgħidu s-Sur Zammit u s-Sur Callus, jidher li d-Dipartiment tal-Artijiet mhux neċessarjament qed jagħmel xi follow-up estensiv fuq l-obbligi li għandhom il-concessionaires, u jien naħseb li huwa pertinenti li jkun hemm follow-up biex naraw jekk verament dawn l-obbligi humiex qed jiġu osservati ġaladarba ġie ssollevat dan il-punt f’rapport tal-NAO stess.  Ma nafx jekk iniex qed nirrappreżenta dak li kollettivament donnu hawn il-qbil dwaru.  

L-Onor. Deborah Schembri.

ONOR. DEBORAH SCHEMBRI:  Mr Chairman, għalkemm naqbel miegħek li dan għandu jsir u minn x’imkien irridu nġibu din l-informazzjoni, biex ma jsirx xogħol doppju, nistgħu l-ewwel naraw x’għandhom xi jgħidu l-Land Department u jekk nibqgħu mhux sodisfatti, nagħmlu dak li qed tipproponi inti.

THE CHAIRMAN:  L-Onor. Chris Agius.

ONOR. CHRIS AGIUS:  Mr Chairman, lejn l-aħħar parti tar-rapport li tikkonċerna s-CSD hemm il-kummenti li saru mill-management fejn jingħad li “A meeting was held in March 2012 with the Director, Estate Management. It was agreed that GPD will be providing all beach concession documents and a joint exercise will be held to enforce remedial action”. Hawn xi ħadd li jista’ jagħtina xi ftit informazzjoni dwar x’sar minn dakinhar ‘il hawn?

THE CHAIRMAN:  Però s-Segretarju Permanenti ndikalna li...

ONOR. CHRIS AGIUS:  Imma s-Segretarju Permanenti tal-lum ma kienx responsabbli hu dak iż-żmien.  Ma nafx jekk ingħatax handover....

THE CHAIRMAN:  Però s-sajf li għadda hu kien responsabbli u skont ma qal hu stess jidher li l-affarijiet għadhom l-istess.  Kieku qalilna li l-affarijiet ġew indirizzati, ma kontx nitlob follow-up.

ONOR. CHRIS AGIUS:  Imma dawn il-management comments, lill-awditur għaddewhom, jiġifieri nifhem li suppost hija xi ħaġa fattwali.

THE CHAIRMAN:  Naħseb qed nitolbu informazzjoni li m’hawnx available hawnhekk.   Issa l-option hi, jew li nieħdu....

ONOR. CARMELO ABELA:  Mr Chairman, nista’ nżid kumment?

THE CHAIRMAN:  Iva.

ONOR. CARMELO ABELA:  Hawnhekk għandna li sar meeting f’Marzu 2012, jiġifieri dan huwa stat ta’ fatt.   Nistgħu nkunu nafu l-outcome ta’ dan il-meeting jekk hawn preżenti xi ħadd li attenda għalih?  Sur Zammit, inti kont preżenti għal dan il-meeting?  

IS-SUR CHARLES ZAMMIT:  Iva, kont preżenti u fil-kas ngħajjat ukoll lill-assistent direttur li kelli għax kien preżenti miegħi wkoll dakinhar tal-meeting.

ONOR. CARMELO ABELA: Qabel inkomplu, tista’ tgħidilna jekk kienx hemm xi tip ta’ konklużjoni jew progress?

IS-SUR CHARLES ZAMMIT:  Aħna kulma għamilna kien li qajjimna dawn il-punti kollha miegħu – sfortunatament insejt x’jismu – u konna bqajna li se ssir laqgħa oħra u huma kellhom jinfurmaw lilna, però ma kenux infurmawna.  

THE CHAIRMAN:  Onor. Abela, meta staqsejnih qal li hu għamel ir-representations tiegħu, però jidher li dawn ir-representations waqgħu fuq widnejn torox.  Jien għalhekk xtaqt li jkun hawn parti indipendenti li tagħti l-informazzjoni, għax jekk qed nitolbu l-informazzjoni minn min minn Marzu 2012 kellu jieħu azzjoni u ma ħadhiex, l-informazzjoni kif se jippreżentahielna mhux neċessarjament tkun...   Jiena nippreferi noqgħod fuq assessment tal-Awditur għax x’imkien hawn il-gaps.  U kif għedt tajjeb inti, Onor. Abela, anke jekk qed nitilfu €10 ikun tajjeb li niffukaw fuq x’ġara aħseb u ara jekk qed nitilfu €100,000 fis-sena!  

ONOR. CARMELO ABELA:  Mr Chairman, naqbel ma’ dan li qed tgħid, però naħseb li dak li qalet anke l-Onor. Deborah Schembri rridu nagħtu kasu, fis-sens li nifhem li l-NAO forsi huwa mgħobbi mhux ħażin b’xogħol biex jagħmel din l-investigazzjoni wkoll u allura qabel naslu għal dan il-pass forsi jkollna l-ewwel ir-reazzjoni tal-Land Department – u issa għandna l-konferma tas-Sur Zammit li dik il-laqgħa saret u li l-GPD kellhom jiġu lura u ma ġewx; jiġifieri aħna serraħna rasna li s-Sur Zammit u t-team tiegħu għamlu x-xogħol li kellhom jagħmlu u  ma nafux x’ġara min-naħa l-oħra – dwar x’suppost sar u ma sarx, jekk imbagħad naraw li hemm lok għal iktar investigazzjoni, forsi mbagħad nitolbu lill-Awditur jieħu daqsxejn paċenzja bina.

THE CHAIRMAN:  Is-Sur Callus.

IS-SUR JOSEPH CALLUS:  L-ewwelnett nixtieq nirrimarka li l-affarijiet ma baqgħux l-istess u se ngħid għalfejn.  Aħna ma neħdux deċiżjonijiet bl-amment jekk ma jkunux backed b’mod xjentifiku; nimxu b’activity based cost management u anke b’process based costing biex naraw x’inhu l-valur.  Nixtieq infakkar li hemm beaches li għandhom concessions u beaches li m’għandhomx concessions, u aħna  bħala CSD it-tnejn nikkaverjawhom.  Secondly, peress li naħsbu li l-valur tal-concession ikun marked up to a certain level of cleaning – u għalhekk għedt li rridu nimxu b’mod xjentifiku – irridu noqogħdu attenti li peress li t-taxpayer għandu obbligu ta’ public good, naraw jekk il-fatt li s-servizz ta’ beach cleaning nitfgħuh fuq il-beach concession, hux se jmur fuq il-konsumatur u jekk hux se jirrifletti fil-kompetittività tat-turiżmu.  Jiġifieri altru milli aħna ma qgħadniex reqdin!  Barra minn hekk, bħalissa qed isir ukoll eżerċizzju mal-MIMCOL u tajnihom id-data kollha biex naraw jekk jistax isir forma ta’ xi private public partnership (PPP).  

THE CHAIRMAN:  Jiġifieri dawn tkun tista’ tgħaddiholmna?  

IS-SUR JOSEPH CALLUS:  Le, l-analiżi għad trid issir għax għad irridu nġibu d-data.  

THE CHAIRMAN:  Mela għadha ma saritx.  Meta taħsbu li titlesta?

IS-SUR JOSEPH CALLUS:  Bħalissa se nibdew programm dwar cleansing ta’ touristic areas u din tiġi parti minnha.

THE CHAIRMAN:  Meta se jitlesta dan?

IS-SUR JOSEPH CALLUS:  Bħalissa qed nagħmlu l-programm u qed nippruvaw nagħmlu l-costings tiegħu, però rigward din tal-beach cleaning għadna qed nistennew li joħroġ l-eżerċizzju sew mill-MIMCOL, mill-informazzjoni li tajnihom, kif ukoll irridu nagħmlu ad hoc....  Jista’ jkun li jkollna nagħmlu outsourcing biex isir l-istudju.

THE CHAIRMAN:  Jiġifieri għadu ma sarx l-istudju.

IS-SUR JOSEPH CALLUS:  Le, għadu ma sarx, però id-data hemm qiegħda.

THE CHAIRMAN:  Mela jekk hawn il-qbil tal-Kumitat, nitlob lill-iskrivana tal-Kumitat sabiex titlob lid-Dipartiment tal-Artijiet jibagħtu l-informazzjoni kollha sal-meeting li jmiss.

ONOR. CARMELO ABELA:  Mr Chairman, fuq din naqblu, però r-rapport jitkellem ukoll dwar persuna jew persuni li tħallsu overtime meta ma kienx suppost dovut jitħallas overtime lilhom minħabba l-grad tagħhom.  Dwar dan ittieħdet azzjoni?  Ma nafx min suppost iweġibna fuqha din.

IS-SUR CHARLES ZAMMIT:  Id-dipartiment tal-finanzi tal-Ministeru kien qed ikun iggwidat min-naħa tal-Public Administration and Human Resources Office (PAHRO) li jagħti r-rati ta’ skala 6 li mhux suppost kienu ntitolati li jieħdu overtime u kienet  inġibdet l-attenzjoni mid-dipartiment tal-finanzi fil-Ministeru tagħna. Meta mbagħad inġibdet l-attenzjoni min-naħa tal-awdituri, jien stess kont infurmajt lis-Segretarju Permanenti, li min-naħa tiegħu beda l-proċeduri u through id-dipartiment tal-finanzi nforma lill-PAHRO li kien qed jagħti informazzjoni ħażina bir-rata kull sena, mhux dik is-sena biss, imma anke fis-snin ta’ qabel.  Aħna ndunajna biha fl-2010 u twaqqfet mill-ewwel.

THE CHAIRMAN:  Però il-punt hawnhekk hu, li skont dak li qed jgħid l-Awditur, kien hawn uffiċjal fi skala 6 li kien qed jitħallas għall-overtime.  Milli nifhem jien, uffiċjal fi skala 6 mhux suppost jitħallas għall-overtime, tkun xi tkun ir-rata, jiġifieri l-argument mhux li tħallas b’rata “1” minflok b’rata “2” imma li mhux suppost tħallas lanqas b’rata “0” għax ma jistax jitħallas overtime.  Naqblu? 

IS-SUR CHARLES ZAMMIT:  Hekk hu.  

THE CHAIRMAN:  Sur Callus, inti taf xi ħaġa fuqha din?

IS-SUR JOSEPH CALLUS:  Le.

THE CHAIRMAN:  Mela nsejjaħ lil Dott. Ciantar, is-Segretarju Permanenti preċedenti, sabiex ikun jista’ jispjegalna x’azzjoni ttieħdet sussegwentement għal dan ir-rapport.

Dott. Christopher Ciantar ħa postu madwar il-Mejda.

DOTT. CHRISTOPHER CIANTAR (ex Segretarju Permanenti fil-Ministeru għar-Riżorsi u Affarijiet Rurali):  Qabel xejn naħseb ikun tajjeb li npoġġi daqsxejn kuntest fuq il-kwestjoni kollha tal-overtime.  Meta jiena lħaqt Segretarju Permanenti, sirt Segretarju Permanenti ta’ żewġ ministeri; dak li kien il-Ministeru tal-Infrastruttura – li s-Segretarju Permanenti tiegħu dak iż-żmien kien is-Sur Anthony Mifsud – u l-ministeru responsabbli mill-agrikoltura u l-ambjent – li s-Segretarju Permanenti tiegħu dak iż-żmien kien Philip Von Brockdorff.  Jien sibt żewġ sistemi differenti ta’ overtime f’dawn il-ministeri u l-ewwel ħaġa li għamilt kien li awditjajt is-sistema kollha u armonizzajtha; qabbadt l-internal audit biex jagħmluli rakkmandazzjonijiet ta’ kif l-aħjar l-overtime għandu jiġi armonizzat mal-ħaddiema kollha.  Issa ġara li f’dak li kien il-Ministeru tal-Infrastruttura, kien hemm informazzjoni mill-PAHRO li uffiċjali fi skala 6 jistgħu jitħallsu għall-overtime.  Minn fejn kont qiegħed jien, kien diffiċli li nkun naf min hu skala 6, min qed jieħu l-overtime, eċċ, però l-mument li nġibditli l-attenzjoni għaliha, jien waqqaftha u ovvjament daħlu l-proċeduri ġodda li kienu rrikkmandawli l-internal audit u kien hemm proċess sħiħ.  F’dak il-mument jien ma deherlix li kelli mmur oltre minn dak li għamilt, però għamiltha ċara  mal-ħaddiema li kienu fi skala 6 – jidhirli li kien hemm wieħed jew tnejn – li l-overtime ma setax jibqa’ jitħallas, però ovvjament l-involviment tagħhom wara l-ħin tax-xogħol kien indispensabbli.  Irridu nifhmu hawnhekk li meta aħna nkunu reqdin u tqum maltempata u l-għada filgħodu s-CSD irid iqum inaddaf it-toroq qabel joħorġu n-nies għax-xogħol, ftit joqgħod jaħseb min jista’ jaħdem bl-overtime u min le; l-importanti jkun li you get down to work.  Dawn il-ħaddiema fehemu din il-biċċa xogħol tal-overtime u jien ippruvajt ukoll insib arranġamenti biex nindirizzaw din id-diffikultà amministrattiva li qamet u rrimedjajna b’allowance li kienet kompatibbli mal-PSMC.  

THE CHAIRMAN:  L-Onor. Deborah Schembri.

ONOR. DEBORAH SCHEMBRI:  Rigward dan l-officer in scale 6 li kien irċieva €1,834 żejda, f’dan ir-rapport hawn miktub li “no reply was received from PAHRO following the request for clarification”.  Tista’ tilluminana ftit iktar?

DOTT. CHRISTOPHER CIANTAR:  Jekk l-issue ġietx imwieġba min-naħa tal-PAHRO ma nafx, peró jekk wieħed iħares lejn l-PSMC jara li jingħad ċar li uffiċjal fi skala 6 ma jistax jitħallas għall-overtime.

ONOR. DEBORAH SCHEMBRI:  Jien m’iniex qed nitkellem fuq l-uffiċjali kollha imma fuq dan l-uffiċjal li tħallas żejjed.  X’sar minnu?  

DOTT. CHRISTOPHER CIANTAR:  Għadu jopera fid-dipartiment illum.

ONOR. DEBORAH SCHEMBRI:  Bħala pajjiż, dawn il-flus irkuprajnihom? 

DOTT. CHRISTOPHER CIANTAR:  Bħalma diġá għedt, peress li kelli żewġ sistemi differenti f’żewġ ministeri differenti, jien ma ħassejtx li l-flus għandhom jiġu rkuprati u se nispjega għalfejn.  Fil-ministeru l-ieħor kien hemm nuqqas ta’ kontroll kbir fl-overtime.  Addirittura kien hemm uffiċjali li għax meta jsiefru Brussels jitilgħu fuq l-ajruplan il-Ħadd fl-4:00 p.m. jikklejmjaw l-overtime.  Jiġifieri kelli uffiċjali li jridu jitħallsu tal-overtime u uffiċjali li kelli nirkupra mingħandhom u peress li ma kienx hemm sistema koerenti bejn iż-żewġ ministeri, id-deċiżjoni tiegħi kienet li ma kienx ġust li lil dan l-individwu partikolari nirkupra dak l-overtime mingħandu meta kien hemm ħafna anomaliji oħrajn fis-sistemi tal-overtime li kienu qed jitħaddmu miż-żewġ ministeri.  Dik kienet deċiżjoni li ħadtha jiena.  

THE CHAIRMAN:  L-Onor. Carmelo Abela.

ONOR. CARMELO ABELA:  Bir-rispett kollu għal dak li qed jgħid Dott. Ciantar.  Din mhijiex kwestjoni ta’ deċiżjoni amministrattiva, almenu kif qed nifhimha jiena.  Il-Gvern għandu proċedura li uffiċjali fi skala 6 ma jitħallsux għall-overtime u dawk li jitħallsu għall-overtime, jitħallsu bir-rata ta’ skala 10, dejjem jekk jagħmlu xogħol li mhuwiex marbut max-xogħol tagħhom tal-ġurnata.  Dik hija l-proċedura li tgħodd għas-Servizz Pubbliku kollu.  Jiena nista’ nifhem l-argument tiegħek li f’każ ta’ emerġenza m’intix se toqgħod tara min qiegħed fi skala 6 jew min qiegħed fi skala 7, imma l-proċedura, indipendentement minn jekk kienx hemm amalgamazzjoni ta’ dipartimenti jew ministeri, tapplika għas-Servizz Pubbliku kollu.  Għandi nifhem li l-persuni responsabbli mill-finanzi tad-dipartiment jafu b’dik il-proċedura u kellhom obbligu jimxu magħha.  Li mbagħad instabet soluzzjoni, kif għedt inti, biex ix-xogħol li sar jew li hu meħtieġ li jsir minn din il-persuna jibqa’ jsir minnha, hija kwestjoni oħra.  Jien m’iniex espert f’dan il-qasam biex ngħid jekk stajtx tuża d-diskrezzjoni kif għamilt inti, jekk stajt naturalment hija deċiżjoni li terfagħha int u rightly so għax kellek id-dritt li tagħmel dak, però in the first place, il-proċedura qiegħda hemm biex tiġi segwita mis-Servizz Pubbliku kollu.

DOTT. CHRISTOPHER CIANTAR:  Onor. Abela, il-kumplikazzjoni tqum għaliex id-direzzjoni mill-PAHRO kienet li uffiċjal fi skala 6 jista’ jitħallas għall-overtime.  Kieku ma kienx hemm dik l-interpretazzjoni, kieku ngħidlek li l-uffiċjali tiegħi jew l-uffiċjali ta’ qabli ma mxewx mal-PSMC, però huma kienu qed jingħataw direzzjoni mill-PAHRO li dan l-uffiċjal seta’ jingħata dan l-overtime.  

ONOR. CARMELO ABELA:  Jiġifieri ntalbet id-direzzjoni tal-PAHRO mid-dipartiment responsabbli mill-finanzi taħt il-Ministeru li inti tiegħu kont Segretarju Permanenti u l-PAHRO qal bil-miktub li dan jista’ jitħallas?

THE CHAIRMAN:  Jiena ma fhimtx hekk mir-rapport, anzi fhimt bil-maqlub.

ONOR. CARMELO ABELA:  Imma minn dak li qal issa Dott. Ciantar, jien hekk fhimt.  Jekk mhux hekk, jikkoreġini.

IS-SINJ. MICHELLE BORG BRINCAT:  F’paġna 283 tar-rapport jingħad li “As soon as the anomaly was brought to MRRA’s attention, payment for overtime to Officers in Scale 6 was stopped immediately and the attention of the HR Systems and Data Management Directorate was drawn to this effect. However no reply was received from PAHRO, following a request for clarification submitted by this Office on the matter”.  L-NAO kien talab kjarifika, imma l-PAHRO ma kienx irrisponda.  

DOTT. CHRISTOPHER CIANTAR:  U l-overtime kien twaqqaf immedjatament.

THE CHAIRMAN:  Is-Sur Mifsud.

IS-SUR ANTHONY C. MIFSUD:  Mr Chairman, nixtieq li bil-permess tiegħek niċċara punt.  Irrid ngħid li jiena spiċċajt minn Segretarju Permanenti fil-Ministeru għar-Riżorsi u l-Infrastruttura f’Lulju, 2008.  Dan ir-rapport qed ikopri s-sena 2010.

THE CHAIRMAN:  Noted. Dott. Ciantar, inti għedt li wara li twaqqaf l-overtime bdiltu l-compensation method għal allowance.

DOTT. CHRISTOPHER CIANTAR:  Għal disturbance allowance, però tajjeb li wieħed jifhem li bejn l-overtime u d-distrubance allowance  hemm qabża kbira, imma l-uffiċjal kien kuntent li jibqa’ joffri s-servizz.

THE CHAIRMAN:  Però hemm raġunijiet għalfejn uffiċjal minn skala 7 ‘il fuq ma jingħatax overtime.  Spettur tal-pulizija wkoll għandu ħinijiet strambi u problemi kif għandhom nes li jaħdmu fil-protezzjoni ċivili, jiġifieri  ma tistax tagħmel...  Jien m’għandix dubju li l-ġudizzju tiegħek li l-persuna ma tistax...

DOTT. CHRISTOPHER CIANTAR:  U s-sistema kienet ilha hekk, jiġifieri mhijiex xi ħaġa li saret fl-2010 biss.

THE CHAIRMAN:  Dott. Ciantar, l-issue forsi tieħu dimensjoni daqsxejn differenti meta tara l-lista ta’ issues li huma marbutin mal-overtime b’mod speċifiku, l-iktar fejn jidħol it-time lag bejn meta kien isir l-overtime u meta kien jiġi approvat.  Teknikament l-overtime jiġi approvat qabel ma effettivament isir, però f’numru ta’ istanzi hawnhekk, tista’ tgħid kważi fil-biċċa l-kbira tas-sample –  għax nifhem li l-NAO, fil-medotoloġija tagħom użaw sample – instab li l-approval kien jiġi ħafna iktar tard minn meta fil-fatt isir l-overtime.  Jiena li jinteressani hu x’inhi r-raġuni għal dan – nifhem li f’ministeru bħal dan kien hemm chain of management sinifikanti – u jekk illum dawn l-issues ġewx indirizzati.  L-ewwel parti tad-domanda qed nindirizzaha lilek u t-tieni parti lis-Sur Callus.  

DOTT. CHRISTOPHER CIANTAR:  Il-proċedura li kienu fassluli l-Internal Audit and Investigations Department (IAID) kienet waħda elaborata, fis-sens li l-uffiċjal jagħmel talba lil-line manager, il-line manager jitlob għall-clearance lid-direttur, jekk hemm direttur ġenerali trid tintalab il-clearance tiegħu, imbagħad tmur is-sezzjoni tal-finanzi biex tara hemmx flus u tiġi approved jew le.  Jiġifieri sakemm kien jasal il-file għandi – l-IAID riedu li jien napprova għallinqas il-proċedura u allura kelli npoġġi firma fuq il-karta tal-overtime – kienu jgħaddu l-ġimgħat.  Jiena kelli arranġament verbali mad-direttur – u naħseb illum hemm xi ħaġa simili, però dak iwieġeb għalih is-Sur Callus – li jekk pereżempju, ikun il-Ħadd u tintlemaħ bhima mejta fil-baħar u jkun irid idaħħal in-nies xogħol sabiex jiġbruha, jien napprovalu bil-kitba permezz ta’ email – jien kont inkun available bl-email il-ħin kollu – ħalli jkun jista’ jmexxi għax ma naħsibx li huwa loġiku li ngħidlu biex jgħid lill-manager jiftaħ file, jagħmel il-karta, jgħaddiha lill-finanzi u nsibu l-fondi, għax inkella l-bhima tkun ilha li kieluha l-ħut!  Però kont ngħidlu li biex nimxu mal-IAID, ried xorta waħda jagħmel il-karti wara.  B’hekk, ħafna drabi l-firma tiegħi tingħata xi ġimgħatejn jew tliet ġimgħat wara.  Dwar x’qed isir illum aħjar iwieġeb is-Sur Callus.

THE CHAIRMAN:  L-Onor. Deborah Schembri.

ONOR. DEBORAH SCHEMBRI:  Dott. Ciantar, xtaqt nagħmillek mistoqsija fuq dan li għadek kemm għedt, imbagħad nagħmillek mistoqsija fuq dak li kont qed tgħid qabel.  Qed nifhem li din il-burokrazija żejda  ta’ karti....

DOTT. CHRISTOPHER CIANTAR:  Le, mhijiex żejda  għax anke bil-burokrazija b’kollox kien hemm ħafna għajdut!

ONOR. DEBORAH SCHEMBRI:  Mela jekk ma kenitx żejda, wieħed kellu jimxi magħha,  għax jekk jieħu short cuts ikun hemm problema ikbar!  Jien qed nassumi li la sibt way out li kienet iqsar, dik kienet żejda.  Din hija interpretazzjoni tiegħi.  Imma d-domanda tiegħi hija din:  Meta inti kont qed tara li dawn l-affarijiet huma wisq incumbent fuqek u biex jingħata s-servizz u jingħata fil-pront hemm problema, did you tell somebody sabiex il-proċedura tiqsar imma tibqa’ uffiċjali?  Jien ma rridx nipponta subgħajja lejk, naf kemm huma diffiċli ċerti affarijiet, però l-ewwel għedtilna li ħadt deċiżjoni more out of equity than out of a legality and it was like a short cut, issa din qed tgħidilna li ħadtha wkoll għax hija short cut...  Meta l-affarijiet kienu qed jidhru daqshekk ikkumplikati as is, inti ftaħt qalbek ma’ xi ħadd li kien hemm problemi li kienu qed jinbtu minn burokrazija żejda?

DOTT. CHRISTOPHER CIANTAR:  Mal-IAID kelli diskussjoni kontinwa fuq l-overtime u r-recruitment tan-nies, li kienu żewġ issues pressanti bħala ministeru, almenu fi żmieni, u huma kienu rrikkmandaw li l-proċedura għandha tibqa’ dik li hi.  Però imbagħad jien għalhekk kont qiegħed f’dak iż-żarbun, jiġifieri xi element ta’ ġudizzju jrid ikolli wkoll.  Kien hemm mumenti fejn jiġi uffiċjal u jgħidli li kienet materja urġenti u ried l-approval tiegħi malajr u jien ma nagħtihx l-approval għax ngħidlu illi kieku kien beda l-proċeduri ġimgħa qabel, kieku l-karti kienu jkunu lesti sa dakinhar,  imma f’ċirkostanzi fejn il-ħin huwa verament kontra, kien ikolli niddeċiedi li f’dak il-każ partikolari l-proċedura għandha tiġi curtailed għalkemm xorta waħda ssir wara.

ONOR. DEBORAH SCHEMBRI:  Jekk fhimt sewwa, u jekk qed niżbalja kkoreġini, ir-rapport jgħid li kien minħabba din ix-short cut li kien hemm nuqqas ta’ eżattezzi ta’ meta ngħata overtime.  Ma kenitx tinżamm a quick reference ta’ x’ingħata ħalli mbagħad meta tiġi l-proċedura t-twila wieħed ikun jista’ jqabbel? 

DOTT. CHRISTOPHER CIANTAR:  Jekk il-proċedura t-twila ma ssirx, l-overtime ma jitħallasx allavolja nkun approvajtu jien, jiġifieri kulħadd għandu l-interess li jagħmel il-proċedura t-twila, imma ssir wara.
ONOR. DEBORAH SCHEMBRI:  Imma ma kontx tkun tista’ tqabbel.

IS-SUR CHARLES ZAMMIT:  Iva għax l-email tkun attached fil-file tal-proċedura t-twila.

ONOR. DEBORAH SCHEMBRI:  Jiena li jinkwetani mhux l-€1,834 għax għalkemm dawn huma importanti, in the general running of things mhumiex importanti daqs il-fatt u l-istatement li għamiltu hawnhekk intom kważi kollha, li din kienet xi ħaġa li ilha għaddejja s-snin u ilna ħafna għaddejjin b’din il-proċedura.  Jiġifieri Alla biss jaf kemm-il €1,800 lil persuni differenti ngħataw matul dawn is-snin!  Meta xi ħaġa tkun daqshekk gravi, daqshekk fit-tul u daqshekk adamant, somebody min-naħa tal-PAHRO li qed jieħu ħsieb għandu jkun held accountable.  M’hemm ħadd li ġie miżmum responsabbli għal dawn il-flejjes kollha li ħarġu minn but law-abiding, tax paying citizens Maltin u ngħataw lil nies li mhux suppost ingħatawlhom?  Nothing?

DOTT. CHRISTOPHER CIANTAR:  Meta dak iż-żmien inġibditli l-attenzjoni fuq din il-kwestjoni tal-iskala 6 dorna lil kulħadd u assigurajna li  ma kienx hemm sitwazzjonijiet simili.  Ċert li llum il-ġurnata xi ħaġa qed issir ukoll.

ONOR. DEBORAH SCHEMBRI:  Però ħadd ma ġie held accountable at that point in time.  Things got better, but nobody was held accountable.

DOTT. CHRISTOPHER CIANTAR:  Naħseb li jien kont fuq it-tmun u allura għandi ninżamm responsabbli jien.

ONOR. DEBORAH SCHEMBRI:  Meta kont fit-tmun int qed tgħidilna li bdiltha, jiġifieri m’għandekx tinżamm responsabbli tagħha.  
DOTT. CHRISTOPHER CIANTAR:  Iva, imma kien missni ħsibtha qabel!

THE CHAIRMAN:  Jiena fhimt li inti bdilt il-mekkaniżmu minn overtime għal allowance u fhimt ukoll li l-overtime li tħallas kien overtime li fil-fatt kien maħdum.

DOTT. CHRISTOPHER CIANTAR:  Iva, kien sar.

THE CHAIRMAN:  Għaliex meta tħares lejn il-compliance issues li hemm f’paġni 285 u 286 tar-rapport tara li tant instabu istanzi ta’ defaulting fejn jidħol l-approval process, li anke dwar dak jibda jidħol xi daqsxejn dubju.  Jiena li forsi jinteressani aktar hu li nisma’ lis-Sur Callus, speċifikament fuq l-issue tal-overtime, jgħidilna jekk dawn l-issues ġewx indirizzati.  Dan huwa rapport tal-2010 u llum inti ilek sitt xhur fil-kariga ta’ segretarju permanenti.

IS-SUR JOSEPH CALLUS:  Forsi nista’ nsejjaħ lid-Director General Support Services sabiex tispjegalkom eżatt il-proċedura, però li nista’ ngħid jien huwa li aħna naraw l-overtime bħala riżors, u kif intqal sew, dawn huma flus it-taxpayer li jistgħu jintużaw bħala motivator, però mhijiex xi ħaġa li tingħata awtomatikament.  Wieħed ma jistax joħroġ mill-kuntest li għandek diversi dipartimenti u l-ħaġa hija kumplessa.  

THE CHAIRMAN:  Hawnhekk ħadd m’għandu dubju li l-overtime mhuwiex awtomatiku, imma aħna nixtiequ nkunu nafu jekk l-approval process issa ġiex indirizzat.

IS-SUR JOSEPH CALLUS:   Rigward l-approval process issa tispjega ftit id-direttur ġenerali, però safejn naf jien trid timtela formola kull tliet xhur u s-segretarju permanenti jiffirma fejn hu qed jalloka “tant” sigħat għal “dak” id-dipartiment, imbagħad...

THE CHAIRMAN:   Jiena fhimt li l-issue hawnhekk hija marbuta mal-individwu.

IS-SINJ. ANNA DEBATTISTA (Director General, Support Services fil-Ministeru għat-Trasport u l-Infrastruttura):  Jien ili f’dan il-Ministeru sa minn Awwissu 2011, l-ewwel bħala Director Finance Management, u mis-sena l-oħra ‘l hawn bħala Director General Support Services.

THE CHAIRMAN:  Id-domanda hija speċifika:  X’inhi s-sitwazzjoni tal-approval process tal-overtime illum?

IS-SINJ. ANNA DEBATTISTA:  Kif diġà spjegaw kemm is-Segretarju Permanenti preżenti kif ukoll dak ta’ qabel, jekk l-overtime ikun ta’  natura urġenti tintbagħat email mingħand id-direttur, jew mingħand il-persuna responsabbli fl-aktar kariga għolja, lis-segretarju permanenti għax il-PSMC tgħid ċar li l-aħħar approval tal-overtime irid ikun tas-segretarju permanenti.  Dawn jibagħtulhom email at any time of the day u jgħidulhom li hemm bżonn overtime urġenti fit-“tali” ġurnata għal “tant” ammont ta’ nies u jitolbuhom l-approval.  Is-segretarju permanenti, jew jgħidilhom a straight yes, jew jagħmel ċerti mistoqsijiet qabel ma jagħti l-approval.  Imbagħad jinfetaħ file fejn l-uffiċjal irid jikteb through his director ir-raġuni għall-overtime.   L-overtime ma jistax jintalab għal perjodu ta’ iktar minn tliet xhur at any one point in time.  

THE CHAIRMAN:  Ippermettili ftit.  Se jkollna nissospendu l-laqgħa għal ftit minuti minħabba nuqqas ta’ quorum fil-Parlament.

Il-Kumitat kien sospiż fit-7:42p.m. u rriżuma ħames minuti wara. 

THE CHAIRMAN:  Il-laqgħa tista’ tkompli.  Is-Sinj. Debattista kienet qed tispjegalna fil-qosor il-proċess fejn jirrigwarda l-overtime.  L-iktar aspett importanti hu jekk l-issues li ħarġu mir-Rapport tal-Awditur illum ġewx indirizzati.

IS-SINJ. ANNA DEBATTISTA:  Nixtieq nagħmilha ċara li l-approval tas-segretarju permanenti via email is an official approval.  At that point l-importanti jkun li l-approval ġie mitlub qabel ma sar l-overtime u meta tintalab l-approvazzjoni b’dak il-mod, huwa mod uffiċjali kif id-direttur responsabbli jkun assigura li mexa mal-proċedura u ġab l-approval minn qabel ma sar l-overtime.  Il-proċess imbagħad, kif kont qed nispjega, ikompli billi jimlew il-formola apposta fejn jiktbu r-raġuni għalfejn l-overtime se jsir, jiktbu n-numru ta’  uffiċjali li se jieħdu sehem and the number of hours u fuq in-naħa ta’ wara tal-formola ikun hemm indikat il-lista tal-uffiċjali bil-grad tagħhom.  Hemm ukoll parti fejn isir il-commitment biex wieħed jassigura li jkun hemm il-flus u wara li jiġi ċċekkjat kollox, il-file jiġi mgħoddi mingħandi għal għand is-segretarju permanenti għall-aħħar stadju biex jiffirma l-formola.  Jekk fil-proċess ikun hemm xi ħadd li minflok talab għal tliet xhur talab għal tliet xhur u nofs, il-file jintbagħat lura, niġbdulhom l-attenzjoni u  ngħidulhom li ma jistgħux jitolbu għal overtime għal aktar minn three months at a time.  

THE CHAIRMAN:  L-Onor. Charlò Bonnici.

ONOR. CHARLÒ BONNICI:  Jiġifieri jekk qed nifhem sew, is-sistema għadha preċiżament kif kienet qabel, għaliex Dott. Ciantar bejn wieħed u ieħor spjega din is-sistema; l-ewwel tkun permezz ta’ email imbagħad tiġi followed up bi proċess itwal, però bil-firem, eċċ.  Hux hekk?

IS-SINJ. ANNA DEBATTISTA:  Iva, eżatt.   

THE CHAIRMAN:  L-attendance verification system daħlet?

IS-SINJ. ANNA DEBATTISTA:  No, not yet u ngħid għaliex.  Huwa veru li kif ikkummenta l-awditur, din kienet għadha ma daħlitx però dan ġara minħabba li ngħatat direzzjoni ċentrali mill-Gvern biex wieħed jieqaf fil-proċess tal-procurement sakemm ikollna direzzjoni oħra.  Li m’għedtx ukoll dwar l-overtime huwa li meta mbagħad jiġi biex jitħallas l-overtime, jiġu rikonċiljati l-approval tas-segretarju permanenti mal-attendenzi u s-sigħat li attwalment ikunu nħadmu u jekk ikun hemm sigħat żejda li jkunu qed jiġu mitluba, dawn ma jitħallsux.  

THE CHAIRMAN:  L-Onor. Deborah Schembri.

ONOR. DEBORAH SCHEMBRI:  Sinj. Debattista, għadek kif għedtilna li din tal-email kienet proċedura uffiċjali.  Qabel – ma nafx jekk kontx żbaljata jiena – ħadt l-impressjoni li ma kenitx uffiċjali din il-proċedura.  Kemm ilha uffiċjali din il-proċedura?

IS-SINJ. ANNA DEBATTISTA:  L-email huwa metodu uffiċjali kif l-impjegati tas-Servizz Pubbliku jikkomunikaw.

THE CHAIRMAN: Jekk m’iniex sejjer żball ilha uffiċjali mill-2004.

DOTT. CHRISTOPHER CIANTAR:  Imma mhijiex il-prassi li xi ħadd jibgħat email lis-segretarju permanenti biex jgħidlu li se jagħmel l-overtime.  

ONOR. DEBORAH SCHEMBRI:  Però qabel ma kontx ħadt l-impressjoni li kienet xi ħaġa uffiċjali.  
IS-SINJ. ANNA DEBATTISTA: Iva, hija uffiċjali.  

THE CHAIRMAN:  Insejjaħ ftit lis-Sur Alfred Camilleri li qiegħed preżenti hawnhekk sabiex jersaq fuq il-Mejda.

Is-Sur Alfred Camilleri, Segretarju Permanenti fil-Ministeru għall-Finanzi, ħa postu madwar il-Mejda.

 
IS-SUR ALFRED CAMILLERI  (Segretarju Permanenti fil-Ministeru għall-Finanzi):  Mr Chairman, ħalli niċċara ftit dan il-punt tekniku u legali importanti ħafna.  M’iniex se nidħol fil-mertu tal-overtime imma se nitkellem b’mod ġenerali għax jolqot l-amministrazzjoni pubblika kollha.  L-email huwa dokument li għandu forza legali.   Fix-xogħol tagħna ta’ kuljum, ħafna mit-talbiet isiru bl-email u l-approvazzjoni  tingħata wkoll permezz ta’ email.  U dik hija approvazzjoni uffiċjali.  Qed nirreleva dan il-punt għax jekk minn hawnhekk noħorġu bl-impressjoni li kull approval li qegħdin nagħtu bl-email hija vvizzjata jew mhijiex ammissibbli, allura għandna problema; l-amministrazzjoni pubblika minn għada prattikament tieqaf.  Din hija kjarifika importanti ħafna għax inkella l-amministrazzjoni pubblika kollha litteralment tieqaf.  

THE CHAIRMAN:  L-Onor. Carmelo Abela.

ONOR. CARMELO ABELA:  Nirringrazzja lis-Sur Camilleri għal dan li qed jgħid.  Dan allura jfisser li  m’hemmx għalfejn jgħaddu ġimgħat biex tiġi approvata xi ħaġa.  Aħna smajna hawnhekk li jgħaddu ġimgħat sħaħ biex xi ħaġa tiġi approvata.  

THE CHAIRMAN:  Imma in writing.

ONOR. CARMELO ABELA:  Imma jekk qed nieħdu l-email bħala xi ħaġa uffiċjali!

IS-SINJ. ANNA DEBATTISTA:  Għax imbagħad ikun hemm id-dettall.

ONOR. CARMELO ABELA:  Jiġifieri qed nagħmlu żewġ proċeduri biex napprovaw l-istess ħaġa.  Is-Sur Camilleri għamel statement importanti ħafna, ċioè li jekk direttur – hu min hu – ta approvazzjoni ta’ xi ħaġa permezz ta’ email, hija uffiċjali.  Allura għalfejn nagħmlu proċedura oħra biex l-istess ħaġa li approvajna b’mod legali u uffiċjali, napprovawha wara ġimgħat jew xhur, basta jkollna firma fuq karta?  Għalfejn din id-duplikazzjoni biex napprovaw l-istess ħaġa?  Imbagħad nindunaw li għalkemm ir-regolamenti qegħdin hemmhekk, xorta jinkisru għax għalkemm persuna fi skala 6 mhux suppost titħallas għall-overtime, xorta tħallset!  Mela għandna dawn id-duplikazzjonijiet kollha u xorta niksru r-regolamenti u xorta nippruvaw induru magħhom!  Jiena m’għandix dubju minn dak li qal is-Sur Camilleri u qed  nieħu dak li  qal hu bħala xi ħaġa importanti ħafna.  Email huwa dokument legali aċċettat.  Mela għalfejn qed immorru għall-biċċa xogħol l-oħra li kollox bil-miktub u napprovaw wara ġimgħat, meta għandna diġà l-approvazzjoni?   Jien napprezza dak li qal is-Sur Camilleri u nirringrazzjah u nistenna li d-dipartimenti kollha jingħataw din id-direzzjoni ħalli nevitaw dawn il-ħafna karti u dupplikazzjoni ta’ xogħol.  Jien nistenna li dan isir.  

THE CHAIRMAN:  Jiena naħseb li dik il-mistoqsija jista’ jirrispondiha iktar is-Sur Camilleri.  Safejn niftakar jiena, approval by email tfisser li ġiet kompletata u kkonfermata, però jista’ ikun hemm ukoll – u jikkoreġini s-Sur Camilleri jekk qed niżbalja – ċirkostanzi fejn skont il-proċeduri tal-amministrazzjoni pubblika, ikun jirrikjedi l-paper work għal ġol-file.  Jiena ntendi li naqbel ħafna aktar minn mija fil-mija miegħek u nħossni xi ftit stramb li nipprova nagħmel argument li b’xi mod jiġġustifika dan, però s-Sur Camilleri forsi jista’ jispjega dawn il-parallel processes għalfejn jeżistu. Jiġifieri ġaladarba pereżempju proċess ta’ overtime jista’ jiġi approvat by email, hemm xi formoli partikolari li jridu jimtlew?  U jekk hemm dawn il-formoli, tista’ anke bħala outcome ta’ din il-laqgħa, tittieħed azzjoni biex jekk dawn m’hemmx bżonnhom ma jibqgħux jiġu osservati?  Għax ħafna mill-issues li qed iqumu hawnhekk huma marbutin ma’ din il-burokrazija ta’ karti, meta aħna lkoll nafu li għandna l-email equivalence għal dak li għandu x’taqsam ma’ approval u significance tagħha li hija valida wkoll.

Is-Sur Camilleri.

IS-SUR ALFRED CAMILLERI:  Naħseb huwa importanti hawnhekk li nagħmlu żewġ punti.  L-ewwel nett jiena ntervjenejt għax ħassejt li qisu kien hawn nuqqas ta’ ftehim dwar jekk approvazzjoni b’email hijiex uffiċjali u wieħed japprezza li l-mument li aħna niftehmu hawnhekk, speċjalment li qegħdin quddiem il-PAC, li dik hija approvazzjoni vvizzjata b’xi mod, inkunu qegħdin noħolqu problema kbira.  Però b’dan li qed ngħid jien ma jfissirx li nistgħu ngħidu li jekk hemm proċess li jirrikjedi tip ta’ inkartamenti, allura jista’ wieħed....  Fil-fehma tiegħi ma naħsibx li nistgħu niġġeneralizzaw.   Li rridu nagħmlu hu li forsi nieħdu dan l-ispunt li qam hawnhekk u naraw jekk f’każ li tingħata approvazzjoni b’email – fil-każ ta’ overtime allura jkun hemm xi ħadd li qed jitlob l-overtime, qed jagħmel il-każ, qed jispjega għalfejn hemm bżonn l-overtime – allura wieħed jista’ jmexxi fuq dik l-approvazzjoni.  Il-probabilità hi li fl-email ikollok kemm ikun hemm bżonn ta’ persuni biex jagħmlu l-overtime u kemm-il siegħa hemm bżonn, filwaqt li d-dokumentazzjoni ta’ ġol-file tkun iktar dettaljata u allura għandek proċess ieħor.  Jien ma neskludix lanqas li  tista’ ssir  review  u kif qegħdin tgħidu intom jista’ jitnaqqas il-proċess, imma importanti li nagħmlu ċar il-punt li email hija dokument uffiċjali.

THE CHAIRMAN:  L-Onor. Deborah Schembri.

ONOR. DEBORAH SCHEMBRI:  Jiena nixtieq niċċara xi punti.  L-ewwel nett jiena  qatt ma ħdimt mal-Gvern; l-overtime tiegħi nagħmlu l-ħin kollu u anke over the overtime imma mhux mal-Gvern.  Irrid ngħid li ħadt din l-impressjoni meta tkellem Dott. Ciantar u qal li hemm din il-proċedura twila u hu speċi kien jgħidilhom biex iqassruha u allura jiena fhimt li din ma kenitx xi ħaġa uffiċjali, imma issa dik ġiet cleared.  Xi ħaġa oħra li ntqalet kienet li jekk il-proċedura t-twila ma tkunx saret, l-overtime ma jitħallasx u allura jien fhimt li l-email m’għandhiex importanza daqs il-proċedura t-twila għax jekk l-email hija biżżejjed, jekk hemm email allura dak li jkun jista’ jitħallas.  

DOTT. CHRISTOPHER CIANTAR:  Id-differernza hija li fl-email tkun qed tagħti approvazzjoni fil-prinċipju, jiġifieri li x-xogħol għandu bżonn isir, li hemm bżonn tnejn minn nies, li huma f’dik l-iskala, eċċ.  Imma s-segretarju permanenti ma jkollux id-dettalji bħal jekk hemmx flus fil-vot, minn fejn se jitħallsu, eċċ, speċjalment jekk ikun qiegħed jara l-email mid-dar fil-ġurnata tal-Ħadd.  Allura filwaqt li tkun qed taqbel fil-prinċipju, u ġieli tagħmel kundizzjonijiet bħal “provided that funds are available” jew inkella tnaqqsilhom persuna jew tnejn, ma tkunx eżawrejt il-proċess kollu.   Issa jekk il-karta tistax tiqsar bin-nofs, wieħed jista’ jidħol fiha u jaraha – din hija karta li għamluhieli l-internal audit section jiġifieri ma ħriġtx biha jien – però il-proċess huwa twil ukoll għax ġieli tkun trid tmur għand id-direttur tal-finanzi, dan jara li m’hemmx fondi, jistenna sakemm jiġu rilokati fondi ġodda, jiddaħħlu dawk il-fondi, l-accounting officer imbagħad jimla n-numri, eċċ.   Forsi hawnhekk ikun hawn min jgħidli li fil-privat ma jsirux dawn l-affarijiet u jien kulma nista’ ngħid huwa li veru, naħseb li ma jsirux.

ONOR. DEBORAH SCHEMBRI:  Jiena nirringrazzja lil kulmin ta l-kontribut fuq din il-biċċa xogħol u naħseb li llum li għandna lil xi ħadd qed jieħu ħsieb it-tnaqqis tal-burokrazija, dan il-Kumitat għandu jieħu l-briga li jinfurmah li hawn proċedura li mid-dehra hija prassi fiċ-Ċivil u li hija ftit incumbent u li minħabba fiha jista’ ikun li nies li qegħdin jaħdmu qegħdin idumu biex jitħallsu jew ħaġa jew oħra, biex jieħu nota ħalli din il-ħaġa tiġi taken on board.

THE CHAIRMAN:  Qabel ma ngħaddi għall-Onor. Abela, biex inkompli ma’ dan il-punt, forsi s-Segretarju Permanenti fil-Ministeru għall-Finanzi jkun jista’ jara wkoll għalfejn is-sistemi tal-informatika li daħlu li huma marbutin mal-payroll u mal-human resources u li fihom modules ta’ kif jista’ jiġi approvat overtime by work flow biex tiġi evitata din il-burokrazija kollha, illum għadhom ma ġewx implimentati u jekk humiex qegħdin in the pipeline biex jiġu mplimentati.

L-Onor. Carmelo Abela.

ONOR. CARMELO ABELA:  Mr Chairman, se nkompli fil-linja tiegħek.  Aħna bħalissa, kif jgħid il-Malti, qed nibku fuq il-mejjet, jiġifieri qed niddiskutu x’ġara fl-2011.  Però ħabat tajjeb li qamet din id-diskussjoni għax naħseb li rridu almenu noħorġu xi ħaġa pożittiva minn din id-diskussjoni.  Is-Sur Camilleri huwa s-Segretarju Permanenti fil-Ministeru għall-Finanzi, li jekk m’iniex sejjer żball, hija t-tieni l-ogħla kariga fis-Servizz Pubbliku wara s-Segretarju Permanenti Ewlieni.  Il-kumment tal-kollega tiegħi l-Onor. Deborah Schembri napprezzah u naħseb li tajjeb li nqajjmu din l-issue anke mal-Kummissarju li ġie maħtur apposta, però hawnhekk għandna persuna li ċertament tista’ tieħu azzjoni.  U allura forsi nistgħu ngħabbu lis-Sur Camilleri, fiż-żmien fejn qed jieħu ħsieb ukoll il-baġit, b’responsabilità oħra, ċioè li b’xi mod jew ieħor jara li din il-proċedura titħaffef.  Kif għedt inti, Mr Chairman – u żgur li int taf aktar milli naf jien – hemm sistemi elettroniċi li jistgħu jgħinu biex din il-proċedura titħaffef.  Għadu kif kellna konferma li email hija dokument legali u allura jekk hemm approvazzjoni permezz ta’ email, għandu jkun biżżejjed.  U meta qed tiġi approvata qed nifhmu wkoll li min qed japprova jaf li hemm il-finanzi, inkella ma jistax japprovaha.  Jekk qed tapprova overtime sinjal li taf li hemm il-finanzi – issa jekk hux se jiġu minn cost centre “A”, “B” jew “C” huwa mmaterjali – u li taf li hemm bżonn li dak l-overtime isir għax kieku m’hemmx bżonnu, ma ssirx l-approvazzjoni in the first place.  Għalhekk jien naħseb li għandna naqtgħu din il-burokrazija żejda.  Nifhem li għandu jkun hemm ċertu tip ta’ kontroll u amministrazzjoni, però dak li huwa żejjed għandna naqtgħuh u mhux biss f’dan id-dipartiment, imma fis-Servizz Pubbliku kollu.  U allura meta s-Sur Camilleri jkun f’pożizzjoni aktar komda li jagħmel dan, napprezzaw li jagħti feedback lil dan il-Kumitat dwar x’sar.  Grazzi.

THE CHAIRMAN:  Hemm aktar domandi marbutin ma’ din l-item?  Ma jidhirx li hawn għalhekk nirringrazzjakom u ngħaddu għat-tielet item li għandna fuq l-aġenda. 

THE CHAIRMAN:  Sur Mifsud, forsi tista’ tagħtina r-riassunt tiegħek marbut ma’ dan l-item fir-rapport.

IS-SUR ANTHONY C. MIFSUD:  Mr Chairman, f’Jannar 2008 il-Bord tad-Diretturi tal-Wasteserv approva li joħroġ tender għall-ingaġġar ta’  ħaddiema biex jaħdmu f’siti operati u mmexxija mill-Wasteserv.  Il-valur tat-tender kellu jkun ta’ madwar €1,100,000 u jkopri l-pagi ta’ 100 impjegat għal perjodu ta’ sitt xhur, kif ukoll il-kummissjoni għall-kuntrattur li qed jipprovdi s-servizz.  Is-Segretarju Permanenti fil-Ministeru tal-Affarijiet Rurali u l-Ambjent staqsa għall-approvazzjoni mingħand id-Direttur Ġeneral tal-Budget Affairs fi ħdan il-Ministeru tal-Finanzi u l-approvazzjoni li ngħatat f’April, 2008 irrikkmandat li l-perjodu tat-tender għandu jkun aktar fit-tul biex ikunu jistgħu jġibu prezz aħjar.  Eventwalment it-tender intrebaħ u l-kuntratt ġie effettiv mis-26 ta’ Ġunju, 2010 b’valur ta’ €2,300,000  u jkopri l-pagi ta’ 101 impjegat għall-perjodu ta’ sena, kif ukoll kummissjoni dovuta ta’ 5.8% lill-kuntrattur.  L-impjegati konċernati kellhom dritt għall-paga u kundizzjonijiet bħall-ħaddiema tal-istess grad tal-Wasteserv.  Il-kuntratt kien jispeċifika li dawk il-ġranet fejn il-ħaddiema jkunu neqsin mix-xogħol minħabba raġunijiet ta’ mard jew leave, ikunu mnaqqsa mill-ammont dovut lill-kuntrattur.  

Fl-1 ta’ Novembru, 2011 meta l-kuntratt kien diġà skada b’aktar minn tliet xhur, addendum iffirmat mill-kuntrattur u d-Dipartiment tal-Kuntratti approva tibdil sostanzjali mill-kuntratt oriġinali u minn dak miftiehem mal-Ministeru tal-Finanzi.  Il-valur tal-kuntratt ġie mnaqqas għal €1,600,000, iżda dan kellu jirrappreżenta biss il-kummissjonijiet.  L-addendum approva wkoll il-pagamenti ta’ dawk il-ġranet fejn ħaddiema kienu bis-sick leave  u leave, inkluż dawk tal-perjodu ta’ qabel mill-bidu tal-kuntratt sad-data tal-addendum li fil-fatt kienu tħallsu xorta.  Meta mqabbel mal-proposta oriġinali approvata mid-Direttur Ġenerali fil-Budget Office kien hemm dawn it-tibdiliet kbar:  Minn sitt xhur il-perjodu ġie mtawwal għal erba’ snin, minn €1,100,000 il-valur tela’ għal ftit aktar minn €29 miljun, u l-ħaddiema li setgħu jiġu ngaġġati permezz ta’ dan il-kuntrattur telgħu minn 101 għal 350.

Kien innotat li ħafna proġetti kapitali waqgħu lura mid-data stabbilita u l-ispejjeż konċernati żdiedu b’mod konsiderevoli.  F’ħafna proġetti kapitali l-Wasteserv kienet tingaġġa kumpanija ta’ konsulenti biex jgħinuha fl-implimentazzjoni ta’ proġetti.  Wieħed mill-proġetti ewlenin kien dak tal-impjant għat-trattament tal-iskart, kif ukoll faċilitajiet ta’ rkuprar ta’ materjal f’Sant’Antnin.  Wara ħarġa ta’ tenders mid-Dipartiment tal-Kuntratti, il-konsulenti mqabbda ngħataw il-kuntratt b’valur ta’ €317,000 fuq perjodu ta’ 18-il xahar bil-possibilità li jiġġedded għal sitt xhur.  Il-kuntratt spiċċa ttawwal għal 43 xahar u l-ispejjeż addizzjonali żdiedu b’€463,000.  Barra minn dawn l-ispejjeż, il-konsulenti għamlu talba addizzjonali għal €80,000 minħabba d-dewmien min-naħa tal-kuntratturi l-oħra li kienu qed jaħdmu fuq il-proġett.  Jidher li l-Wasteserv qed tinnegozja ma’ dawn il-kuntratturi biex jagħmlu tajjeb għal dan l-ammont mitlub mill-konsulenti, iżda ebda ftehim ma kien intlaħaq sa meta kien qed isir l-audit.  

Ir-rapport tagħna jinnota wkoll nuqqasijiet fil-kuntratt tax-xogħol ta’ skavar ta’ blat fil-landfill tal-Għallies.  It-tender għal dawn ix-xogħlijiet kien ingħata għall-valur ta’ €18,700,000, inkluż kontinġenza  ta’ 10%.  Fuq in-nuqqasijiet li nstabu fil-kuntratt kien hemm żieda ta’ ħames xhur fil-perjodu ta’ tliet snin oriġinarjament indikat fl-istess kuntratt, meta tikkonsidra d-data tal-iskadenza tiegħu.  Barra minn hekk, kien hemm diskrepanza fil-volum li kellu jiġi skavat għax fejn il-kuntratt indika 1,200,000 metru kwadru, il-bills of quantity mehmuża mal-kuntratt indikaw 1,520,000 metru kwadru.  Barra minn hekk, għalkemm ix-xogħol kien għadu għaddej sal-aħħar tal-2012, il-kuntratt kien skada f’Settembru, 2009 u ma kien sar ebda ftehim bil-miktub biex dan jiġi estiż qabel it-talba tal-Wasteserv lid-Dipartiment tal-Kuntratti f’Ġunju, 2012.  Intalab ukoll li l-valur tal-kuntratt jiżdied b’€1,200,000, jiġifieri 6.5% żieda fuq il-valur oriġinarjament miftiehem.  Aħna ma sibna ebda garanzija bankarja għas-snin 2011 u 2012 li suppost kellha tammonta għal €232,000.  Ġie nnutat ukoll li l-kontijiet tax-xogħol bejn Marzu, 2010 u Frar, 2012 kienu ċċarġjati b’rati ta’ skavar bi blasting minflok b’heavy machinery, filwaqt li mkien ma kien qiegħed jiġi speċifikat b’liema metodu kien qiegħed isir ix-xogħol.  Il-kuntrattur eventwalment induna bl-iżball tiegħu fil-bidu tal-2012 u bagħat kont tad-differenza li kienet tammonta għal €452,000.

Ir-rapport tagħna jirrimarka wkoll fuq nuqqasijiet fil-proġett ta’ kostruzzjoni ta’ information centre  u storm water culvert fil-family park ġewwa Marsaskala, liema kuntratt kellu jiswa €692,000, VAT eskluża.  Aħna sibna li t-tkomplija tal-proġett ħadet id-doppju taż-żmien ippjanat u kważi d-doppju tal-prezz ittenderjat b’varjazzjonijiet li jammontaw għal €545,000, VAT eskluża.  Dawn il-varjazzjonijiet kienu mitluba għaż-żidied fil-kwantitajiet skavati, reviżjonijiet fid-disinji, pjanti u nuqqasijiet fil-bills of quantities u jeskludu spejjeż oħra minħabba ħsarat fil-cables tad-dawl.  Aħna rrimarkajna wkoll li l-polza tal-assigurazzjoni ma kenitx tkopri l-perjodu ta’ estensjoni tal-kuntratt.  Kien osservat ukoll li mat-tnedija tax-xogħlijiet kienu skoperti numru ta’ high tension cables tad-dawl li kienu għaddejjin minn taħt l-art fuq is-sit tal-proġett.  Jidher li meta l-Wasteserv ikkuntattjat lill-Korporazzjoni Enemalta biex tindika x’kellu jsir, l-Enemalta ma tatx direzzjoni adegwata kif kienet obbligata tagħmel waqt il-proċess tal-applikazzjonijiet tal-ippjanar u l-Wasterserv ingħatat biss struzzjonijiet biex taqla’ u ċċaqlaq il-cables.  Ġara li dawn il-cables ġew milquta u kellhom jinbidlu minħabba ħsarat li ġarrbu.  Min-naħa tiegħu, il-kuntrattur bis-support tal-project leader inkarigat mill-Wasteserv kien spjega x’ġara.  Il-kuntrattur ċaħad li kien responsabbli u talab kumpens tax-xogħol addizzjonali li kellu jagħmel biex issewwew dawn il-ħsarat ta’ trenching and cable shifting li swew €77,000 u li għalihom f’Marzu, 2011 Wasteserv kienet ħarġet kont lill-Korporazzjoni Enemalta biex tkopri l-ispejjeż.  Sa Settembru, 2012, sena u nofs wara, dan kien għadu ma tħallasx.  Barra minn hekk, il-Wasteserv ħallas ukoll lill-kuntrattur ħlas addizzjonali ta’ €60,000 għar-rikostruzzjoni ta’ storm water system, VAT eskluża.  Dawn ġew awtorizzati permezz ta’ żewġ direct orders approvati mill-Finanzi wara li kien tlesta x-xogħol.

THE CHAIRMAN:  Grazzi, Sur Mifsud.  Konna ġejna mgħarrfa minn qabel li l-persuna prinċipali fejn jidħol environment landscaping maintenance jinsab imsiefer u għaldaqstant nitlob lis-Segretarju Permanenti, sabiex jingħaqad magħna fuq il-mejda.  

Is-Sur Joseph Caruana ħa postu madwar il-Mejda.

THE CHAIRMAN:  Sur Caruana, forsi tista’ tindikalna min kien il-Kap Eżekuttiv li kien responsabbli f’dan il-perjodu biex ikun jista’ jiġi wkoll fuq il-mejda magħna għax hawn numru ta’ dettalji li żgur se jkun hawn bżonn kjarifiki għalihom.  

IS-SUR JOSEPH CARUANA (Segretarju Permanenti fil-Ministeru għall-Iżvilupp Sostenibbli, Ambjent u Tibdil fil-Klima):  Il-Kap Eżekuttiv f’dak il-perjodu kien is-Sur Vince Magri.

THE CHAIRMAN:  Nitlob lis-Sur Magri sabiex jiġi magħna fuq il-mejda.

Is-Sur Vince Magri ħa postu madwar il-Mejda.

THE CHAIRMAN:  Jien nissuġġerixxi li naqbdu item item skont kif qegħdin fir-rapport, u se nibdew l-ewwel bl-iktar issue li meta taqraha tqajjimlek ħafna mistoqsijiet.  Qed nirriferi għall-issue tas-subcontracted labour.  Nixtieq li xi ħadd mill-ex Kapijiet Eżekuttivi jispjegalna ftit il-background.  Jiena l-iktar ħaġa li tinteressani hi  – biex nibdew biha – x’inhi r-raġuni għaliex kien ikun hemm bżonn dawn l-ammonti kbar ta’ nies hawnhekk; jekk fhimt sew l-Awditur qed jgħid 350 persuna.  Għalxiex kien ikun hemm bżonn dan it-tip ta’ subcontracting li huwa outsourced?  Xtaqtkom ukoll tispjegalwna x’kien ix-xogħol mistenni minnhom u għaliex ma setax isir xi forma ta’ redeployment exercise jew trasferimenti interni biex inkunu nistgħu nagħmlu re-skilling ta’ ħaddiema u tar-riżorsi li għandu l-Gvern biex ikunu jistgħu jagħmlu dan it-tip ta’ xogħlijiet u dan meta wieħed iqis li hemm madwar 30,000 persuna mpjegata fl-amministrazzjoni pubblika.  

IS-SUR VINCE MAGRI (ex Chief Executive Officer, WasteServ):  Il-Wasteserv kellha obbligu li timplimenta l-istrateġija nazzjonali tal-immaniġġjar tal-iskart u dan kien jinvolvi l-bini ta’ diversi impjanti u l-bini ta’ civic amenities (CA) sites jew ċentri ta’ skart goff, kif inhuma magħrufin aħjar bil-Malti.  Eventwalment daħlet ukoll l-opportunità li dawn l-impjanti jistgħu jiġu ffinanzjati mill-flus tal-Ewropa.  Naturalment, wara li tiżviluppa l-impjant, trid tħaddmu u tajjeb wieħed jgħid li l-flus tal-Ewropa jipprovdulek biss l-opportunità li tinvesti fl-iżvilupp tal-impjant imma mhux fl-operat.  Għaldaqstant il-Wasteserv kienet miexja biex ikollha dawn l-impjanti jaħdmu sabiex timmaniġġja l-iskart aħjar, kif kien mistenni skont l-istrateġija, u jinħolqu dawn il-green jobs biex jaħdmu fihom il-ħaddiema Maltin.  Li ġara kien li maż-żmien beda jitlesta impjant wara mpjant u niftakar fil-bidu nett kienu t-trakkijiet…

THE CHARIMAN:  Sur Magri, agħtina ftit it-timelines li qed titkellem dwarhom għax jiena m’iniex familjari ma’ dan is-settur u assumi li ħadd minna mhu familjari ħlief l-Onor. Bonnici li huwa l-ispokesperson fuq is-suġġett.  

IS-SUR VINCE MAGRI:  Kienu bdew jitlestew l-impjanti u beda jiġi l-makkinarju tal-impjant u kellna bżonn ix-xufiera għat-trakkijiet biex nibdew nibnu l-forza tagħna ħalli nkunu nistgħu nimmaniġġjaw.  Aħna tlabna lill-Ministeru sabiex iġibilna x-xufiera mingħand il-Gvern, imma sfortunatament…

ONOR. DEBORAH SCHEMBRI:  Meta?

IS-SUR VINCE MAGRI:  2005-2006; nimmaġina l-iktar 2006.  

THE CHAIRMAN:  Jekk qed nifhem sew, bil-flus tal-Unjoni Ewropea xtrajtu l-equipment  u wara ridtu n-nies biex toperawh.

IS-SUR VINCE MAGRI:  Hekk hu.  Eventwalment konna ħriġna tender għax il-Gvern ma taniex…
THE CHAIRMAN:  Stenna ftit għax dan huwa punt importanti.  Jiġifieri intom tlabtu għall-operating staff biex tkunu tistgħu toperaw.  Lil min tlabtu?  

IS-SUR VINCE MAGRI:  Lill-Ministeru tagħna li dak iż-żmien kien tal-Affarijiet Rurali u l-Ambjent.  

THE CHAIRMAN:  Dott. Ciantar, inti kont segretarju permanenti dak iż-żmien?  

DOTT. CHRISTOPHER CIANTAR:  Le, dak iż-żmien Dott. Philip von Brockdorf kien segretarju permamenti, imma hija l-prassi – fil-fatt fil-każ tas-Sur Magri hekk ġara – li ħaddiema jiġu redeployed mal-Wasteserv on grounds of public policy.  Jiġifieri hemm proċedura mal-Gvern fejn wieħed jista’ jaqbad nies minn mas-Servizz Pubbliku u jibgħathom f’entità.  

THE CHAIRMAN:  U intom tlabtu għal dawn in-nies.  

IS-SUR VINCE MAGRI:  Iva.  Tlabna wkoll f’diversi stadji – ma niftakarx eżatt f’liema stadji – sabiex nimpjegaw lin-nies u dan ma ġiex aċċettat lanqas.  

THE CHAIRMAN:  Mill-Ministeru tagħkom?  

IS-SUR VINCE MAGRI:  Jidhirli li meta konna nagħmlu l-capacity building, mhux il-Ministeru tagħna. 

ONOR. CHARLÒ BONNICI:  It-talba biex timpjegaw lin-nies ma ġietx aċċettata, mhux in-nies ma ġewx aċċettati.  

IS-SUR VINCE MAGRI:  It-talba biex inżidu l-impjegati mal-Wasteserv.  

THE CHAIRMAN:  Inti ma kontx qed titlob għal għaxra min-nies imma għal 350 ruħ!  

IS-SUR VINCE MAGRI:  Il-capacity building exercise kien isir kull sena u kull sena kienet issir din it-talba għal dawn il-ħaddiema.  

THE CHAIRMAN:  Nifhem li intom kontu qegħdin tagħmlu talba għal dawn il-ħaddiema sabiex tkunu tistgħu toperaw dawn l-impjanti għax mingħajr dawn in-nies ma stajtux toperawhom.

IS-SUR VINCE MAGRI:  U eventwalment teħel multa mingħand…

THE CHAIRMAN:  Jien nixtieqek tispjegalna ftit x’forma ta’ każ kontu qed tagħmlu mal-Ministeru tagħkom – s’issa l-Ministeru tiegħek biss semmejtli, jiġifieri tagħkom f’tagħkom – biex ikollkom ir-redeployment  tan-nies.  Jien s’issa għadni ma nistax nifhem għaliex f’settur pubbliku fejn għandna bejn wieħed u ieħor 30,000 ħaddiem, m’aħniex kapaċi nsibu 350 persuna, li jiġi 1% tar-riżors kollu.  Ma sarux calls for application għall-istaff?  Ma sarux inċentivi biex stajna nsibu r-riżorsi li mhumiex qed jiġu utilizzati tajjeb – m’iniex qed ngħid li qed jiskartaw jew li m’huma qed jagħmlu xejn – fl-amministrazzjoni biex jekk hemm bżonn isir redeployment tagħhom?  

DOTT. CHRISTOPHER CIANTAR:  Nista’ ngħidlek jien li l-pressjoni min-naħa tal-Wasteserv biex ikollhom il-human capital biex joperaw l-impjanti kienet soffokanti, jiġifieri kienu jagħmlu każ wara l-ieħor, business case wara l-ieħor, bl-argumentazzjoni li dawn l-impjanti huma ffinanzjajti mill-Unjoni Ewropea u li l-Unjoni Ewropea tistenna li dak l-impjant ikun qed jaħdem fil-mument opportun.  Kienet tagħmel pressjoni tremenda għax din kienet attività ġdida għall-pajjiż.  Ma ninsewx li ftit snin qabel li qed isemmi s-Sur Magri, iż-żibel kien jintefa’ bil-borġ fuq il-miżbla tal-Magħtab u  konna nogħxew narawh jaqbad.  Din kienet attività kompletament ġdida u allura anke meta konna noħorġu sejħiet interni kien ikun hemm ċerti biżgħat min-nies, u allavolja tagħti remuneration aħjar u allowances, naturalment dejjem bl-approvazzjoni tal-Finanzi eċċ., ma kienx ikun hemm konkorrenza.  U meta jikkonkorri xi ħadd, jaqbeż id-direttur tiegħu u jgħidli li rrid nagħtih replacement tiegħu u sebaħ u dalam.  Sadanittant iż-żmien kien għaddej u l-Wasteserv kuljum, b’mod ripetut, kienet tagħmel pressjoni għal aktar nies.  Kull sena, bħalma qed jgħid is-Sur Magri, kienu jiġu l-Ministeru b’dak li ngħidulu capacity buiding exercise.  Meta kont segretarju permanenti jien ma tantx kont nieħu pjaċir immur b’kull direttur jitkarrab għan-nies għand il-Finanzi.  

THE CHAIRMAN: Dott. Ciantar, spjega ftit lill-Membri tal-Kumitat x’inhu capacity building exercise għax qed issemmu ħafna terminoloġiji u tassumu li kollha kemm aħna nafu x’inhuma.  

DOTT. CHRISTOPHER CIANTAR:  Capacity building exercise huwa eżerċizzju fejn kull sena l-entitajiet u d-direttorati rispettivi f’kull Ministeru jagħmlu t-talbiet tagħhom, jagħmlu business case fuq perjodu ta’ snin, ta’ xi human resources complement għandhom bżonn.  U kull sena jidħlu mpjanti ġodda u kull sena l-Wasteserv tagħmel każ ta’ kemm għandha bżonn labourers, kemm għandha bżonn managers, kemm għandha bżonn technical officers eċċ. Dawn kienu jiġu l-Ministeru u jien kont immur bit-talbiet tal-Ministeru kollu għand il-Ministeru tal-Finanzi u nagħmel il-każ.  Jien ukoll kont nipprijoritizza, jiġifieri anke jien lill-Wasteserv kont ngħidilha li għandi pereżempju l-biċċerija iktar ta’ prijorità mill-Wasteserv u allura ma kontx nista’ nagħmel il-każ għal 30 ruħ għall-Wasteserv u kien se jkolli nagħmel każ għal għaxra.  Kien ikun hemm diskussjoni, kultant ikolli tisbit tas-saqajn – u tifhem għax is-CEO u l-uffiċjali tiegħu riedu joperaw din l-infrastruttura ġdida – u jien kont immur nagħmel il-każ għan-nom tal-uffiċjali tiegħi tal-Ministeru.  Hemmhekk kien ikun hemm skrutinju dettaljat ħalli l-head count tas-Servizz Pubbliku ma tiżdiedx u kont immur lura għand il-Wasteserv u ngħidilhom li minn dak li kienu talbuni kien ġie approvat it-tali numru u jista’ jibda r-recruitment process għalihom.  In the meantime, il-problema ta’ Vince Magri dak iż-żmien u ta’ Saviour Abela wara, kienet li l-impjant irid jaħdem xorta, ġew jew ma ġewx in-nies, għax inkella trid trodd il-flus lura lill-Unjoni Ewropea.  Ma nafx jekk kontx ċar.

ONOR. CHRIS AGIUS:  Mr Chairman, nixtieq nagħmel mistoqsija żgħira qabel ma jkompli s-Sur Magri.  Hawnhekk qed jitkellmu fuq żieda ta’ tliet darbiet u nofs iktar ta’ ħaddiema, minn 101 għal 350.  Dott. Ciantar qed jgħid li kien ikollu talbiet kontinwi mill-Wasteserv.  Dawn ġew backed bi studji?  Jekk saru dawn l-istudji, jista’ sa laqgħa oħra jkollna kopja tagħhom?  

IS-SUR VINCE MAGRI:  Kull proġett iffinanzjat mill-Unjoni Ewropea kellu fih kemm se tikkrea green jobs u l-flus teħodhom subject li toħloq dawk l-impjiegi.  

THE CHAIRMAN:  Sur Magri, ippermettili ftit.  S’issa m’aħniex qegħdin nitkellmu fuq il-mod kif ingħata l-kuntratt.  Id-domanda tiegħi u anke tal-Onor. Agius hija kif kontu qegħdin taslu għall-ammont ta’ riżorsi li intom għandkom bżonn.  Jien naħseb li din hija domanda pertinenti ħafna u m’għandix dubju li jekk intom mortu għall-proċess tal-capacity building, żgur li għandkom dokumentazzjoni li tissostanzja kull talba ta’ kull persuna li intom tlabtu għaliha.  Issa jekk din il-persuna ġietx impjegata jew subcontracted, hija xi ħaġa li se niddiskutu iktar tard.  Illum, għalija, waħda mill-aktar affarijiet importanti – u jidher li l-Onor. Agius qiegħed fuq l-istess binarju – hija jekk kienx hemm bżonn ta’ 100 jew ta’ 350 impjegat.  

IS-SUR VINCE MAGRI:  Kif kont qed ngħid, dan l-ammont ta’ nies qiegħed abbinat kollu mal-proġetti li saru, jiġifieri tkun għamilt il-material recovery facility bl-obbligu li toħloq tant impjiegi, għamilt is-CA site bl-obbligu li tħaddem u toħloq tant impjiegi oħra ġodda, eċċ.  Meta ħarġet din it-tender, konna għadna wasalna fl-ewwel fażi.  Meta ġejna biex noperaw it-trakkijiet ma sibniex nies u bdejna naraw kif nippruvaw nixtru s-servizz ta’ drivers u ħriġna tender għal dan is-servizz, però ħallejna lill-kuntrattur jagħtina l-ammont li hu ried jirċievi bħala ħlas talli jagħtina x-xufier.  U rriżulta li l-kuntrattur.... 

THE CHAIRMAN:  Bħala management fee?

IS-SUR VINCE MAGRI:  Le, differenti, dik issa naslu għaliha.  Dan beda jaqbad il-paga, iżomm parti minnha għalih, isib xufier…

THE CHAIRMAN:  Meta kien dan?  

IS-SUR VINCE MAGRI:  Qabel l-2007.  Kif kont qed ngħid, il-kuntrattur kien jagħti lix-xufier paga inqas milli konna qed inħallsuh aħna – eżempju ta’ mpjieg prekarju – u jibgħat nies li ħafna drabi kienu irresponsabbli, jew mhux effiċjenti tant li kien ikollna anke rapporti.  Saħansitra darba minnhom rappreżentant tal-union kien ġie l-uffiċċju u qalilna li x-xufier tagħna kien se jkissirhom.  Aħna qbadna u neħħejnihom u għedna li dak il-kuntratt ma ħadimx għax il-kuntrattur biex jaqla’ lira hu kien qed ikun irresponsabbli u jibgħatilna nies li mhumiex addattati.  Imbagħad bdejna naraw kif nippruvaw noħorġu kuntratt fejn in-nies ikollhom l-istess kundizzjonijiet u pagi bħan-nies tagħna – li jiġi xufier jaħdem max-xufier tiegħek b’paga inqas, ma kienx jagħmel sens – u l-kuntrattur jitħallas biss tal-management fee.  U  bdejna nagħmlu draft tal-kuntratt.  Fl-2007 għamilnih, għaddejnih lill-ewwel bord li kien hemm tal-Wasteserv f’Jannar 2008, approvah u beda l-proċess.  Kien mar ukoll il-budget office li eventwalment ma kellux oġġezzjoni li nimxu b’dan il-prinċipju basta dawn ma jkunux ikkunsidrati bħala mpjegati tal-Wasteserv, jiġifieri li kien jinteressah il-budget office f’dan l-istadju kien jekk hux se jiddaħħlu nies jaħdmu magħna jew le.  

THE CHAIRMAN:  Se jkolli nwaqqfek ftit hawnhekk.  Jien qed nifhem li l-Ministeru tal- Finanzi approvalek li tonfoq dawn il-flus biex tagħmel dan is-servizz.  

IS-SUR VINCE MAGRI:  Approvalna li nistgħu noħorġu din it-tender b’dan l-ammont kif kien ippjanat.  

THE CHAIRMAN:  Safejn naf jien il-budget office japprovalek budget.  

IS-SUR VINCE MAGRI:  Kien hemm il-kwestjoni wkoll li huma nies kuntrattati mal-Gvern.  L-Awditur jirriferi għal ċirkolari li taħseb għall-approvazzjoni li jrid ikollok meta tkun se ddaħħal nies b’kuntratt mal-Gvern, imma dawn in-nies ma kenux se jkunu mal-Gvern.  (Interruzzjonijiet)

THE CHAIRMAN:  Jien naħseb li anke 100 ħafna aħseb u ara 350!  Jien nixtieqek tispjegali daqsxejn il-loġika ta’ dak li għadek kemm għedtli li biex ma jkollokx ħaddiema sfruttati u ma jkollokx ħaddiema qed jaħdmu viċin xulxin qed jagħmlu l-istess xogħol u wieħed jitħallas nofs l-ieħor – u għamiltu tajjeb – stabbilixxejtu r-rati li se jitħallsu l-persuni fil-grad partikolari, jekk hu driver se jitħallas bl-istess rata ta’ driver tal-Wasteserv.  

IS-SUR VINCE MAGRI:  Li huma skali tal-Gvern.  

THE CHAIRMAN:  Jiġifieri intom kontu qed tagħmlu de facto employment fejn kontu qegħdin tonfqu l-istess flus ta’ employment, però kontu qed tonfqu wkoll il-management fee, commission jew call it what you like, tal-kuntrattur.  Imma dawn il-ħaddiema kienu long-term, ma kontux timpjegawhom għal xahar.  

DOTT. CHRISTOPHER CIANTAR:  Ivarjaw.  

THE CHAIRMAN:  Imma llum, ħlief għal min għamel xi ħaġa ħażina, ma tkeċċa ħadd minnhom.  

DOTT. CHRISTOPHER CIANTAR:  Hemm min m’għadux hemm għax is-servizz li kien jagħti ma kienx għad hemm bżonnu.  

THE CHAIRMAN:  Imma l-biċċa l-kbira tat-350 għadhom hemm u allura ġew kważi permanent employment għalkemm użajtu rotta ta’ subcontracting bl-approval tal-budget office.  Hawnhekk nixtieqkom tispjegawli ftit din il-loġika għax ma tantx qed jirnexxili nifhimha.  Meta qed tagħmel dan it-tip ta’ outsourcing, li finalment l-ispiża li t-taxpayer jispiċċa jħallas għalih hija ndaqs jew iktar, mill-kalkoli tiegħi fuq dak li qed tgħidu intom, għax bl-istess pagi u on top of il-pagi qed jitħallas management fee...  X’inhi l-loġika li inti, bħalma jsir f’ħafna postijiet oħra, ma tagħmilx recruitment addattat u jkollok in-nies li huma mpjegati tiegħek u huma kollha amministrati minnek?  

IS-SUR VINCE MAGRI:  Ma kenitx deċiżjoni tagħna; ma tawniex ċans nimpjegaw nies.  

ONOR. CARMELO ABELA:  Ippermettili, Sur Magri.  Inti għedt li dawn kienu marbuta ma’ proġetti tal-Unjoni Ewropea, saru studji ta’ kemm hemm bżonn ħaddiema u jien ħadt l-impressjoni li dawn kienu ħaddiema fil-lower grades.  

IS-SUR VINCE MAGRI:  Fi kwalunkwe grad għax hemm anke foremen u technical staff.  

ONOR. CARMELO ABELA:  Qed nitkellmu wkoll fuq management u senior management?  

IS-SUR VINCE MAGRI:  Clerks u anke executives.  

ONOR. CARMELO ABELA:  Jiġifieri l-kumpanija privata ġiet contracted biex tħaddem ukoll senior management?  

IS-SUR VINCE MAGRI:  Le, mhux senior management.  Il-management tal-faċilitajiet u tal-Wasteserv dejjem baqgħu f’idejn il-Wasteserv, imma jekk kien hemm bżonn ta’ uffiċjal, kien jiġi ngaġġat uffiċjal.  

ONOR. CARMELO ABELA:  Jien nixtieq – għax iċ-Chairman qal li se nagħmlu sat-8.30p.m. – li jekk jista’ jkun, sa laqgħa oħra, peress li dawn huma marbuta ma’ proġetti tal-EU u allura nifhem li dawn l-istudji saru biex jiġġustifikaw it-tħaddim ta’ nies – jekk hux mal-kuntrattur jew le għalissa huwa sekondarju – ikollna kopja  tal-istudji li saru. 

IS-SUR VINCE MAGRI:  Safejn naf jien huma pubbliċi.  Jien m’għadx għandi aċċess għal dawn id-dokumenti.  

DOTT. CHRISTOPHER CIANTAR:  Naħseb li f’dan l-istadju t-talba trid issir lis-Sur Caruana għax is-Sur Magri m’għadx għandu aċċess għad-dokumenti.  Mr Chairman, punt importanti li joħroġ hawnhekk huwa li dan l-operat kien ġdid fjamant.  L-industrija privata bdiet turi interess fil-ġbir tal-iskart, tant li llum għandek żewġ operaturi privati, insejħulhom skemi, approvati mill-MEPA li r-riċiklaġġ jiġbruh huma.  Wieħed minnhom addiritura lanqas jagħżel li jmur il-Wasteserv imma jmur f’faċilità oħra u allura ridna nżommu dak l-element ta’ flessibilità li jekk l-impjant mhux se jaħdem 24 siegħa u se jaħdem biss 12-il siegħa jew 18-il siegħa, m’għandekx għalfejn titgħabba b’nies li l-Wasteserv u allura l-poplu, irid jagħamel tajjeb għalihom meta m’għandekx bżonn is-servizz tagħhom.  

THE CHAIRMAN:  Dott. Ciantar, aħna għandna l-vantaġġ li qegħdin nitkellmu fuq il-passat.  Mid-domanda li għamilt jien jidher li l-parti l-kbira ta’ dawn l-impjegati kienu hard core employment, jiġifieri daħlu u baqgħu hemm.  Kemm minnhom spiċċaw?  Spiċċaw 100 minnhom?  Lili personalment, li s’issa għadkom ma kkonvinċejtunix dwarha hija l-loġika għalfejn għandek funzjonijiet li taf li trid tibqa’ toperahom in the long term, mhux fix-short term, u timpjega nies bl-istess rati li qed tħallas lill-impjegati pubbliċi tiegħek, ma tmurx biex tuża fl-ewwel istanza r-riżorsi li għandek fl-amministrazzjoni pubblika f’dawk il-livelli – hemmhekk spjegajtuli li ma kien hemm ħadd interessat għalkemm jiena nsibha diffiċli naċċettaha imma se nagħtikom il-benefiċċju tad-dubju – u t-tieni waħda hija, kif jekk se tmur għal hard core employment permanenti, għax dan jidher li mhux se tieqfu toperaw it-treatment facility s-sena d-dieħla, kif ma mortux għar-recruitment u tiffranka wkoll il-ftit aktar minn €1 miljun li rriżulta li għandkom tħallsu bħala management fee.  

IS-SUR VINCE MAGRI:  Il-Wasteserv ma kenitx se toġġezzjona li tirrekluta n-nies.  

THE CHAIRMAN:  Imma meta staqsik l-Onor. Abela… 

IS-SUR VINCE MAGRI:  Imma l-kwestjoni tal-capacity building spjegajniha qabel; ma kienx jiġi approvat lilna li nżidu n-nies.  

THE CHAIRMAN:  Ma kienx jiġi approvat imma mbagħad kienu japprovaw…

ONOR. CARMELO ABELA:  Mela m’approvajniex nefqa biex nimpjegaw direttament imbagħad approvajna nefqa biex nimpjegaw through kuntrattur u l-poplu Malti xorta waħda qed iħallas il-flus!  

IS-SUR VINCE MAGRI:  Onor. Abela, hemm il-possibilità u kien hemm il-possibilità u għad hemm il-possibilità li l-Gvern jista’ jiddisponi mill-impjanti u jgħaddihom lill-privat wara ħames snin tal-operat.  Li jgħaddi l-impjant lill-privat bin-nies li hemm fih b’kollox, ma naħsibx li mhijiex possibilità imma dik hija deċiżjoni politika u aħna kellna idea ċara li hemm flessibilità kbira x’jista’ jagħmel il-Gvern għada, pitgħada.  

ONOR. CARMELO ABELA:  Ejjew nimxu pass pass għax dan il-punt huwa interessanti li nesplorawh għalkemm m’għandniex il-ħin illum.  Ejjew nibdew minn dak li qalu ċ-Chairman u l-Onor. Agius, jiġifieri li jekk jista’ jkun ikollna dawn l-istudji li saru mal-Unjoni Ewropea.  Forsi min hu responsabbli llum jista’ jagħmel din it-tfittxija.

IS-SUR VINCE MAGRI:  Il-maġġor parti tagħhom hemmhekk qegħdin.  

ONOR. CARMELO ABELA:  Nimmaġina mhux il-maġġoranza imma kollha għadhom hemm għax inkella…

IS-SUR VINCE MAGRI:  Imbagħad għandek ukoll l-iżvilupp tal-Wasteserv.  

ONOR. CARMELO ABELA:  Fil-bidu kien qed jiġi kkunsidrat li jgħaddi għand il-privat?  

IS-SUR VINCE MAGRI:  Le, meta aħna konna nieħdu t-training fuq il-flus mill-Ewropa kienu jsemmulna bħala eżempju l-każ ta’ Spanja li kienet intelliġenti biżżejjed li bniet airport u wara ħames snin biegħitu.  Il-Gvern kien mar tajjeb ħafna u allura kienu jgħidulna biex noqogħdu attenti għax il-Gvern huwa liberu li jiddisponi mill-assets li jkun bena bil-flus tal-Ewropa, wara li jkun ilu joperahom għal ċertu perjodu; lanqas irrid ngħid ħames snin għax dik jaraha min qed jamministra l-kuntratti mal-Ewropa.  L-għażla l-oħra li kellna kienet li nitolbu biex nikkuntrattjaw l-operat u l-management tal-faċilità u allura jkollok kuntrattur qed joperalek CA sites.  Fl-2001 kienet ħarġet tender għal dan it-tip ta’ servizz, integrated waste management contract, fejn il-ħsieb kien li Malta jkun hawn consortium li jħaddem…

THE CHAIRMAN:  Sur Magri, ħu paċenzja, għax se titfagħna…  

IS-SUR VINCE MAGRI:  Għax kollox jagħqad.  

THE CHAIRMAN:  M’għandix dubju.  Sur Caruana, ejjew inħarsu lejn tliet affarijiet  biex sal-meeting li jmiss tkunu tistgħu tgħadduhomlna, anzi jekk jogħġobkom, għadduhomlna qabel.  L-ewwel ħaġa hija timeline ta’ kif żviluppat il-Wasteserv.  Is-Sur Magri qed isemmi ħafna milestones importanti ta’ faċilitajiet li daħlu, meta bdew joperaw u x’fondi ġabu mill-Unjoni Eworpea.  Aħna nixtiequ li jkollna timeline ta’ kif evolviet il-Wasteserv ħalli lkoll kemm aħna jkollna idea fuq kif evolva f’pajjiżna t-trattament tal-iskart.  

Nixtiequ wkoll li jkollna l-proposti marbutin mal-funding tal-Unjoni Ewropea fejn jidħlu l-human resources, jiġifieri  l-partijiet tal-applikazzjonijiet li huma rilevanti għall-finijiet ta’ human resources, kif ukoll – u naħseb li din hija importanti ħafna – it-talbiet li intom għamiltu għar-recruitment flimkien mal-ġustifikazzjonijiet għalihom u anke r-risposti li kellkom u l-ġustifikazzjoni ta’ dawk ir-risposti; m’għandix dubju li min takom ir-risposta għal dik id-deċiżjoni kellu ġustifikazzjoni.  B’hekk aħna almenu nkunu nistgħu nistabbilixxu jekk kienx hemm bżonn il-100 impjegat jew kienx hemm bżonn it-350 impjegat u jekk kenitx deċiżjoni loġika.  Imbagħad aħna, abbażi ta’ din l-informazzjoni – bħalissa għadna fil-preliminarju ta’ dan ir-rapport u għadna lanqas biss bdejna nagħmlu mistoqsijiet – nkunu nistgħu nagħmlu d-domandi neċessarji fil-laqgħa li jmiss.  

L-Onor. Schembri.  

ONOR. DEBORAH SCHEMBRI:  Mr Chairman, naħseb li at some point se jinqala’ l-bżonn li naraw il-kuntratt u l-addendum.  Naħseb li jkun tajjeb li nkunu provvisti bihom mill-ewwel biex mhux imbagħad ikollna nerġgħu nistennew sa laqgħa oħra.  

THE CHAIRMAN:  Sur Caruana, ir-raba’ ħaġa li qegħdin nitolbu hija l-kuntratt, l-addendum li jissemma hawnhekk u xi addendum ieħor li sar sussegwentement.  
Għal-lum nistgħu nieqfu hawnhekk.  Il-Kumitat huwa aġġornat bħal data u b’aġenda li jiġu komunikati aktar tard.   

Fid-8:44p.m. il-Kumitat aġġorna.

